
● 1 февральдә Татарстан Мәдәният министрлыгының ел йомгакларына багышланган коллегия утырышы булды. Аның эшендә ТР Дәүләт Советы Рәисе Фәрит Мөхәммәтшин катнашты.
Авылда мәдәният темасы соңгы елларда коллегия утырышларының көн кадагында кала бирә. “Кешеләрне авылга беректерергә кирәк. Юллар бар, интернет бар, телевидение бар... Тормыш дәрәҗәсе тигезләнеп килә. Димәк, бу агымны туктата алырга өмет бар”, – дип киләчәккә ышаныч белдерде Татарстан Республикасы Дәүләт Советы Рәисе Фәрит Мөхәммәтшин. 

Билгеле булганча, “Авыл клублары” Президент программасы 2012 елдан бирле гамәлгә ашырыла. Былтыр ул клуб биналарының тиешенчә эшләмәве калкып чыккан иде. Министрлык клубларны тикшереп торуын дәвам итә. Мәдәният министры Айрат Сибагатуллин халык зарын анализлауга нигезләнеп ике проблеманы аерып күрсәтте – матди-техник базаның начар булуын һәм квалификацияле белгечләр җитмәвен. Ул иске клублар булган авылларда эшнең канәгатьләнерлек булмавын билгеләп үтте. Республиканың Хисап палатасы нәтиҗәләренә нигезләнеп, яңа клублар белән халыкның 91 проценты канәгать булуын әйтте. 

Квалификацияле белгечләр мәсьәләсе буенча Казан Мәдәният һәм сәнгать институты ректоры Рифкать Юсуповның чыгышы игътибарга лаек. Ул “Муниципаль районнардан 40 процент абитуриенткабул итеп – шуларның нибары 12 проценты гына укуын тәмамлагач үз районнарында эшкә урнашуын әйтеп узды. 

“Соңгы сыерны сатып булса да баламны Казанга укырга җибәрәм, шунда калсын, минем шикелле азапланмасын”, дип уйлый авыл кешесе, – диде Фәрит Мөхәммәтшин коллегия утырышын йомгаклаганда авылда мәдәният темасына кабат-кабат тукталып. – Авылны саклау мөһим. Без мәдәният министрлыгы алдына яңа бурычлар куябыз. Клублар салабыз. Ректор, әнә, белгечләр әзерлибез, ди. Ә кеше шәһәрдә калырга тырыша – кайтмый...” 

Фәрит Мөхәммәтшин Президент программасы дип аталган социаль юнәлешле 35 программаның берсенең дә туктатылмавын – фельдшер-акушерлык пунктлары да, юллар да, авыл клублары да, йортларга капиталь ремонт ясау да, мәктәпләр программаларының да эшләп килүен, мәгариф, сәламәтлек саклау һәм мәдәният өлкәләрендә оптимизация сүзе тарихта калуын ассызыклап узды. 

“Бездә мәдәниятнең соңгы урында түгеллеген ышандырып әйтә алам”, – дип нәтиҗә ясады Фәрит Мөхәммәтшин. 

● 1 февральдә «Һәр халыкның үз традициясе, үз көе, үз теле, гореф-гадәтләре – үзе бер байлык. Татарстан халыклары дуслыгы йортында халыкларның милли мәдәниятен саклау өчен бөтен шартлар тудырылган», – диде Татарстан Дәүләт Советы рәисе Фәрит Мөхәммәтшин Татарстан халыклар дуслыгы йортының визит карточкасы булган «Мирас» инструменталь ансамблен 10 еллыгы белән котлап. 

«Miraс» инструменталь ансамбле 2007 елда Казан дәүләт консерваториясе ректоры Рубин Абдуллин инициативасы белән төзелгән. Ансамбль җитәкчесе – Казан консерваториясе доценты, халыкара конкурслар лауреаты, танылган баянчы Рөстәм Рәхмәтуллин. Ансамбль музыкантлары – флейтачы Гөлнара Ярмиева, скрипкачы Лира Насыйбуллина, бас-гитарачы Руслан Сафин һәм бәрмә уен кораларында Максим Куприянов. Алар барысы да Казан консерваториясен тәмамлаучылар. 

2013 елда «Miraс» ансамблен Татарстан халыклар дуслыгы йорты үз канаты астына ала һәм профессиональ коллектив аның визит карточкасына әверелә.

Miraс»ның репетуары киң – татар, рус, чит ил классикасы, дөнья халыклары музыкасы, Идел буе халыкларының фольклор музыкасы. 

Концертта Россиянең атказанган артисты Айдар Фәйзрахманов җитәкчелегендәге Дәүләт фольклор ансамбле, Татарстанның халык артисты Фердинанд Сәлахов, Татарстанның атказанган артисты Рөстәм Асаев, җырчы Рәфинә Ганиуллина катнашты. Концертны Зәмирә Рәҗәпова-Куприянова алып барды. 

Фәрит Мөхәммәтшин: “Республикабызда яшәүче халыклар – татармы, русмы, удмуртмы, чувашмы – алар барысы да Татарстан халыклары ассамблеясендә бөтенесе дус яшиләр һәм башка өлкәләргә үрнәк булып хезмәт итәләр”, – дип, артистларга иҗиди миссияләре өчен рәхмәтләрен җиткерде һәм коллективка Рәхмәт хаты тапшырды.
● 3 февраль.

2016 елда Татарстанның эчке тулаем продукты 1 трил. 920 млрд. сумга җиткән. Монда кече һәм урта бизнес вәкилләренең дә өлеше зур. Бу саннар артында эш урыннары, авыл җирләрендә яшәүчеләрнең активлыгы, кешеләрнең авылларда төпләнүе, социаль юнәлештәге бик күп мәсьәләләрнең чишелүе тора, дип белдерде Татарстан Дәүләт Советы Рәисе Фәрит Мөхәммәтшин Татарстанның Фермерлар, крестьян хуҗалыклары һәм авыл хуҗалыгы кооперативлары ассоциациясенең XVII съездында. 

“Сез биредә авылның иң актив, алга киткән, креатив кешеләрен тәкъдим итәсез. Бу − 5 меңгә якын фермер һәм 450 мең шәхси ярдәмчел хуҗалык, йөзләгән авыл хуҗалыгы оешмалары һәм кооперативлары. Сез Татарстанның эчке тулаем продуктының яртысыннан артыгын җитештерәсез”, – диде Фәрит Мөхәммәтшин. 

Ул җиткергән мәгълүматлар буенча, республикада җитештерелгән яшелчәләрнең – 14,4, итнең – 3,4, сөтнең 8,2 проценты, ә бөртекнең биштән бер өлеше, крестьян-фермер һәм шәхси ярдәмчел хуҗалыкларда җитештерелгән. 

Без Татарстаныбызда авылларда барлык төр хуҗалыкларны да саклап калырга кирәклеген белә идек, ди Татарстан парламенты рәисе. 

“2016 елда авыл хуҗалыгы өлкәсендә 238 млрд. сумлык товар җитештерелгән. Без Россиядә 4 нче урында торабыз. 2015 ел белән чагыштырганда, бу 105, ә фермерлык хуҗалыклары буенча исә 111 процент тәшкил итә”, – диде Фәрит Мөхәммәтшин. 

Дәүләттән күрсәтелгән булышлыкка килгәндә, “Эш башлап җибәрүче фермерларга ярдәм” һәм “Гаилә терлек фермаларын үстерү” программалары кысаларында, соңгы 5 елда 11 млрд. сумннан артык акча бүлеп бирелгән. Шуларның 2 млрд. сумы узган ел үзләштерелгән. 2017 елда бюджеттан авыл хуҗалыгы өлкәсенә 800 млрд. сум күләмендә акча бүлү каралган. 

Татарстан территориясендә шәхси ярдәмчел хуҗалыкларга булышу максатыннан, республика бюджетыннан узган ел 200 млн. сум бүленгән булса, быел аның күләме 340 млн. сумга җиткән. 

“Татарстан, гаилә фермалары саны буенча, Россиядә беренче урында. Бүген бездә 1205 гаилә фермасы бар. Аларның 505е югары технологияле, 107сендә исә төзелеш эшләре бара”, – диде Фәрит Мөхәммәтшин. 

“Шәхси секторда мөгезле эре терлек саны меңнән артык башка кимеде. Бу хәл безне сөендерә алмый”, – дип, борчылуын да җиткерде парламент җитәкчесе. 

Агросәнәгать парклары эшчәнлегенә килгәндә, алар Казанда һәм Яр Чаллыда бар. Фәрит Мөхәммәтшин хәбәр итүенчә, мондый паркларның кечкенәләре авылларда булдырылачак. Пилот проект буларак, Зәй районында шундый объект сафка бастыру күздә тотыла. 

“Авыл җирлегендә яшәүчеләрне җитештерү һәм хезмәт күрсәтүгә җәлеп итә алдык. Хәзер әлеге продукцияне кулланучылар базарында сату өчен юл картасы булдырырга кирәк. Бу җитди мәсьәләләрнең берсе булып кала”, – диде Фәрит Мөхәммәтшин.
● 3 февральдә Татарстан Дәүләт Советының Социаль сәясәт комитеты һәм Сәламәтлек саклау өлкәсендә дәүләт программасын тормышка ашыруда контрольлек буенча парламент комиссиясенең уртак киңәшмәсендә мәктәпләрдә балаларны тукландыруның ничек оештырылуы һәм аның сыйфаты хакында сөйләштеләр.

Гыйнвар аенда Кулланучылар хокукларын яклау һәм кеше иминлеге өлкәсендә күзәтчелек федераль хезмәтенең Татарстан буенча идарәсе республиканың 655 мәктәбендә туклануның ничек оештырылуын һәм аның сыйфатын тикшерде. Бу хакта идарә җитәкчесе Марина Патяшина җиткерде. 

Докладчы сүзләреннән күренгәнчә, ачыкланган кимчелекләр арасында расланган менюның булмавы, туклану нормаларының үтәлмәве, туклану контроле ведомосте тутырылмавы, шулай ук суыткыч җиһазларның төзек hәм җитәрлек күләмдә булмавы, махсус җиһаз белән тәэмин ителешнең начар булуы һәм башка очраклар бар. 

Патяшина республиканың 1574 гомумбелем оешмасы, шулар арасында 11 шәхси белем йортларының идарә контролендә булуын җиткерде. 206 мәктәптә, аларның икесе шәхси, мәктәпкәчә төркемнәр бар. «Барлык мәктәпләрдә дә кайнар ризык әзерләнә. Ярымфабрикатлар мәктәпләрнең 13 процентында гына», – диде ул. 

2016 елда 766 мәктәп тикшерелгән, шуларның 35е гражданнар мөрәҗәгате буенча. «Соңгы ике елда туклану сыйфаты буенча ата-аналардан 25 мөрәҗәгать керде, шуларның 20се расланды. 99 процентында санитар таләпләр бозылуын күрәбез. 766 мәктәптә 1202 закон бозу очраклары теркәлде. Штраф суммасы 1,5 млн сум булды», – дип шәрехләде ул.

Тикшерүләр нәтиҗәсендә өч мәктәп буенча материаллар судка җибәрелгән. Балтач районының Кече-Лыза , Арчаның Смак-Корсинск һәм Биектау районының Чернышевский мәктәпләре туклану блоклары туктатылган. «Без балалар сәламәтлегенә һәм тормышына куркыныч янаганда гына аларның эшен туктатабыз», – дип аңлатты Патяшина. 

«Барлык муниципаль районнарда ит, яшелчә, җиләк-җимеш, балык, сокларның киметелгәнен күрәбез. Бар җирдә диярлек порция күләме ким, микроэлементлар белән баетылган ризыклар юк», – диде идарә җитәкчесе. 

«Медицина персоналы булмау да ризык сыйфатын һәм куркынычсызлыгын контрольдә тотмауга китерә», –дип билгеләп үтте ул. Шулай ук М. Патяшина фальсификацияле сөт ризыклары һәм нитратлы яшелчәләр кулланылуына тукталып үтте. 

Утырышта катнашучылар  һәрбер муниципаль районда балаларның туклану программасын булдыру кирәклегенә басым ясадылар.

Утырышны Социаль сәясәт комитеты рәисе Светлана Захарова алып барды.
● 4 февральдә Түбән Каманың Халык иҗаты йортында ТР Дәүләт Советының Мәгариф, мәдәният, фән һәм милли мәсьәләләр комитеты рәисе, Татарстан халык шагыйре Разил Вәлиевның 70 яшьлек юбилеена багышланган “Җидегән чишмә” әдәби-музыкаль кичә булды. Татарстанның Габдулла Тукай исемендәге дәүләт премиясе һәм Муса Җәлил исемендәге республика премиясе лауреатын якташлары исеменнән Түбән Кама муниципаль районы башлыгы Айдар Метшин котлады.

Разил Вәлиевка актив депутат эшчәнлеге өчен рәхмәт белдереп, нефтехимиклар шәһәре мэры түбәнкамалыларның атаклы якташлары белән хаклы рәвештә горурлануын билгеләп үтте. “Егерме биш елдан артык республика парламенты депутаты сыйфатында Разил Исмәгыйлевич Түбән Каманың бик күп социаль проблемаларын чишүгә үзеннән зур өлеш кертә, - диде Айлар Метшин. – Авыл мәдәният йортлары һәм мәктәпләр төзү һәм ремонтлау, китапханәләрнең фонларын тулыландыру һәм спорт залларын җиһазлау, паркларны карап тоту һәм чишмәләрне төзекләндерү – барлык бу юнәлешләрдә без аның төрле яклы ярдәмен сизәбез. Дәүләт Советы комитеты җитәкчесе буларак, закон чыгару эшчәнлеге һәм әдәби иҗат белән шөгыльләнү өстенә, ул үзенең якташлары һәм сайлаучылары белән очрашуга да зур игътибар бирә, үзенең ярдәме, киңәшләре һәм эше белән аларның ышанычын аклый”. 

ТР Язучылар берлеге рәисае Данил Салихов, “Казан утлары” ж урналы баш редакторы Илфак Ибраһимов һәм “Мирас” журналы редакторы Вахит Имамов чыгышларында юбилярның татар әдәбиятына, татар хаолкының миллилеген саклап калу эшенә, татар теленең дәүләт статусын үстерүгә, милли мәгарифне торгызуга, Татарстанда традицион динннәрнең ирекле үсеше өчен шартлар тудыруга керткән зур өлеше билгеләп үтелде. 

Кичәдә Рафаэль Сәхабиев, Венера Ганиева, Алмаз Хәмзин, Рамил Миндия һәм башка танылган җырчылар үзләренең чыгышларын Разил Вәлиев иҗатына багышладылар.

● 6 февральдә Татарстан Дәүләт Советы Рәисе Фәрит Мөхәммәтшин Казанның 90 нчы номерлы гимназиясендә парламент дәресендә катнашты. 2009 елдан һәр ел саен оештырыла торган чара быел тәүге тапкыр үткәрелде һәм “Татарстан-2030: республика киләчәгенә минем кертелгән өлешем” темасына багышланган иде. 

Чарада шулай ук Татарстан Премьер-министры урынбасары - республиканың Мәгариф һәм фән министры Энгель Фәттахов та катнашты. Алар иң элек гимназия янындагы спорт мәйданчыгы һәм анда сәламәтлекләрен ныгытучы балалар белән таныштылар. Шуннан соң гимназиянең актлар залында парламент дәресе башланып китте. Бирегә 5 сыйныфтан алып, чыгарылыш сыйныфларына кадәр чакырылган иде. 

“Безнең балаларыбызга һәм оныкларыбызга икътисади яктан көндәшлек бик тә көчле булган чорда яшәргә туры киләчәк. Бу безнең миссиябез, бурычыбыз. Шуңа да парламент дәресләрендә без әлеге бурычларны үтәү белән шөгыльләнәбез”, - диде Дәүләт Советы Рәисе. 

Яшьләр белән шул рәвешле эшләү үз нәтиҗәләрен бирә, дип саный парламент җитәкчесе. “XXI гасырда үз хокукларыңны һәм бурычларыңны, үзең яши торган кануннарны белмичә ничек яшәп була? Моңа балаларыбызны өйрәтмичә, аларга зыян гына салабыз. Законнарны белмәү —җаваплылыкны өстән төшерми. Мин бу законны өйрәнмәдем дип, аны бозсаң, җавап тотарга тиеш буласың. Кеше белмичә закон боза икән, без ул кеше өчен дә җаваплы”, - диде Фәрит Мөхәммәтшин. 

Ул Татарстанда төрле милләтләрнең дус һәм тату яшәүләренә дә тукталып, моны бик зур, үзенчәлекле байлык дип атады. 

Чит илләрдәге югары уку йортларында безнең укучыларның белем алырга теләве начар түгел. Бу омтылыш изге һәм без аларга ярдәм итәчәкбез, диде Фәрит Мөхәммәтшин укучылар сорауларына җавап биреп. 

“Бездә югары белем бирү, урта һөнәри белем бирү өлкәсе тармакланган. Теләсә кайсы белгечлек буенча да республикада уку йортын сайларга мөмкин. Барлык ВУЗлар да диярлек югары категорияле. Алар ярыйсы ук тирән белем бирә һәм көндәшлеккә чыдам белгечләр әзерли. Укытучылар биргәнне сеңдереп, интернет аша өстәмә белем алучыларның Гарвардка керергә барлык мөмкинлекләре бар. Ничек кенә булмасын, туган җиреңдә уку акча ягыннан да җиңелрәк булачак. Туган ягыгыз белән элемтәне дә югалтмаячаксыз. Һөнәрен дөрес сайлап, белем алучылар эш белән тәэмин ителгән булачак”, - диде  Татарстан парламенты башлыгы. 

Аның фикеренчә, һәр кеше дә югары белем алырга тиеш түгел дигән гыйбарәне җәмгыять аңлады. “Безгә хәзер эшче һөнәр вәкилләре кирәк. Аларның кешеләр арасында дәрәҗәсе түбәнәйдеме соң. Мисалга, Казан Авиация заводын алыйк. Без дөньяда иң яхшы Ту-160 очкычлары чыгарабыз. Аны эшче куллар, мастерлар, инженерлар үз куллары белән эшли. 1990 елларда, авыр чакларда заказлар булмаганлыктан, завод эшчеләре таралган. Хәзер исә клепкалар ябыштыручы (клепальщик) һөнәренә ихтыяҗ зур”, - диде Фәрит Мөхәммәтшин һәм бу эшкә өйрәнү өчен югары белем түгел, ә “алтын куллар” кирәклеген билгеләп үтте. 

Быел парламент дәресләре 11 февральгә кадәр дәвам итәчәк һәм ул Татарстанның барлык мәктәпләрендә дә уздырылачак. Парламент дәресләрендә укучыларга аңлаешлы телдә закон чыгару органының роле һәм аның каршында торган бурычлар хакында, кешенең хокуклары һәм бурычлары, иҗтимагый-сәяси тормышта катнашу ысуллары һәм мөмкинлекләре, шулай ук аңа нәтиҗәле тәэсир итү хакында сөйлиләр. 

Алдагы елларда парламент дәресләре “Законнар барлыкка килгән җирдә”, “Гражданин һәм сайлаулар”, “Мин — бала! Мин — гражданин!”,”Кешенең һәм гражданинның конституцион хокуклары һәм бурычлары”, “РФ һәм РТның дәүләт символлары. РФ Конституциясенең 20 еллыгы”, “Биредә законнар барлыкка килә. Дәүләт Советы оешуга 20 ел”, “Гражданин. Җәмгыять. Дәүләт” темаларына багышланган иде.

● 7 февральдә Татарстан Дәүләт Советының Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев, атна саен бер көннең 15-20 минутын тирә-якны чүптән арындыруга багышларга кирәк, дигән тәкъдим белән чыкты. Бу фикерне ул комитет утырышында җиткерде. 

 “Бистәдә, район үзәгендә яки шәһәрдә яши торган гадәти гаилә билгеле бер көнне, иртән эшкә барыр алдыннан, 15-20 минут үзе яши торган тирәлекне чистартсын өчен берәр чара уйлап табарга кирәк. Мондый ысулларны куллану акча да таләп итми. Табигатьне саклауга кешеләрне никадәр күбрәк җәлеп итсәк, нәтиҗәсе дә шул кадәр күбрәк булачак”, – диде ул. 

Утырышта катнашучылар арасында республика экология һәм табигый байлыклар министрының беренче урынбасары Рөстәм Камалов та бар иде. Ул әлеге тәкъдимне Татарстанның экология һәм табигый байлыклар министры Фәрит Габделганиевка җиткерергә вәгъдә бирде. 
● 7 февральдә ТР Дәүләт Советы Рәисе Фәрит Мөхәммәтшин Мәскәүдә “Бердәм Россия” партиясенең Генераль советы Президиумы утырышында катнашты. Анда проект эшчәнлеге буенча фикер алышу булды. 

Утырышта катнашучылар партиянең 25 мәҗбүри проектын раслады. Шулай ук “Шәһәр мохите”, “Балалар сәламәтлеге”, “Җирле мәдәният йорты”, “Аңлы кулланучы мәктәбе”, “Кече шәһәрләр театрлары”, “Кече шәһәрләр парклары” дигән алты яңа программаны тормышка ашыра башлау турында карар кабул ителде. 

Моннан тыш Фәрит Мөхәммәтшин башкалага эшлекле визиты кысасында партия Генераль советы секретаре Сергей Неверов, шулай ук Дәүләт Думасы һәм Федерация Советында Татарстаннан сайланган депутатлар, сенаторлар белән очрашты. 
● 7 февральдә Мәгариф, мәдәният, фән һәм милли мәсьәләләр комитеты утырышында Татарстан китап нәшрияте эшчәнлеге каралды. Әлеге дәүләт учреждениесенең 2016 елда башкарган эшләре һәм тормышка ашырган проектлары хакында аның җитәкчесе Илдар Сәгъдәтшин бәян итте. 

Илдар Сәгъдәтшин республика бюджетыннан бүленә торган акчаларның күләмен индексацияләү юлларын эзләргә кирәк, дигән фикердә. Аның әйтүенчә, республика бюджетыннан Татарстан китап нәшриятенә, субсидия рәвешендә 50 млн. сум акча бүлеп бирелә. Моннан 5 ел элек бу суммага 140-150 китап чыгарып булса, хәзер бу күрсәткеч 110-115 китаптан артмый. Сан кимүнең төп сәбәбе дип Илдар Сәгъдәтшин инфляцияне һәм типография чыгымнарының артуын атады. 

“Мисал өчен күрше Башкортстанда бездән икеләтә күбрәк, 100 млн. сум акча бүлеп бирелә. Авторлык гонорарларын 30 процентка арттырырга дигән карар кабул ителде. Әмма Татарстан бюджетыннан өстәмә бүленгән 3,3 млн. сумны социаль әһәмияткә ия булган басмаларны чыгарырга бүленә торган 50 млн. сумга кушып бирергә тәкъдим ителде”, – диде ул. 

Нәшрият җитәкчесе татар телендә аудио китаплар саны арттырылачгын хәбәр итте. “Интернет челтәрендә булган китапларның авторлык хокуклары сорау астында. Шуңа да бу эшне без үзебезнең интернет кибетендә башлап җибәрдек һәм анда Ленар Шәехның аудио китабын урнаштырдык. Аны тыңлаучылар бар һәм бу бушлай. Без киләчәктә дә бу эшне дәвам итәчәкбез”, - диде Илдар Сәгъдәтшин. 

Татарстан китап нәшритяендә электрон дәреслекләр эшләү дә гамәлгә ашырыла. Хәзергә нәшрият тарафыннан 67 дәреслек булдырылган. Шуларның 22 се Федераль исемлеккә кертелгән. 

Утырышта “Татарстан Республикасында матди булмаган мәдәни мирас турында” закон проекты каралды. 

Комитет рәисе Разил Вәлиев әлеге закон проектының Дәүләт Советы Рәисе күрсәтмәсе нигезендә төзелгән эшче төркем тарафыннан эшләнүен һәм аның ярдәмендә Татарстан Республикасы халыкларының матди булмаган мәдәни мирас объектларын ачыклау, саклап калу, өйрәнү, алардан файдалану һәм аларны популярлаштыру өлкәсендә мөнәсәбәтләрне җайга салу мөмкинлеге тудырылачагын әйтте. 

ТР мәдәният министры урынбасары Гүзәл Шәрипова сүзләренә карганда, закон проектында матди булмаган мәдәни мирас объектларына дәүләт саклавы каралган. Матди булмаган мәдәни мирас булу ягыннан кыйммәткә ия объектларны дәүләт исәбенә кую, саклап калу, өйрәнү, алардан файдалану һәм аларны популярлаштыру максатларында һәркем файдалана алырлык Татарстан Республикасының матди булмаган мәдәни мирас объектлары реестрын булдыру һәм алып бару күз алдында тотыла. Физик һәм юридик затлар Татарстан Республикасы башкарма хакимиятенең мәдәният өлкәсендә вәкаләтле органына матди булмаган мәдәни мирас объектларын ачыклау, саклап калу, алардан файдалану һәм аларны популярлаштыруда ярдәм күрсәтерләр дип көтелә. 

Шулай итеп, закон проекты Татарстан Республикасы халыкларының матди булмаган мәдәни мирас объектларын ачыклау, саклап калу, өйрәнү, алардан файдалану һәм аларны популярлаштыру өлкәсендә мөнәсәбәтләрне җайга салуның нәтиҗәле механизмнарын төзергә мөмкинлек бирәчәк. 

Дәүләт Советы утырышына әлеге закон проектын тикшерүгә парламентта урын ала алмаган партияләрнең вәкилләре дә чакырылачак. 
● 8 февральдә Бюджет, салымнар һәм финанс комитеты утырышында депутатлар берничә закон проектын карап тикшерделәр һәм Хисап палатасының урта һөнәр уку йортларын тикшерү нәтиҗәләре турында мәдгълүмат тыңладылар.

Көн тәртибендәге беренче сорау итеп утырышта катнашучылар “Оешмаларның милегенә салым турында” ТР законына үзгәрешләр кертү турында” закгон проектын карадылар. Аны комитет җитәкчесе Леонид Якунин тәкъдим итте. Ул әйткәнчә, үзгәрешләр кертүне федераль законнар таләп итә. Анда оешмаларның эшләвен тәэмин итү белән бәйле тимер юллар һәм корылмаларга салым буенча ташламалар каралган. Закон проекты бу объектларга салым күләмен 2017 елда 1 процент, 2018 һәм 2019 елларда 1, 3 процент, 2020 елга 1,6 проценттан арттырмауны күздә тота. 

Комитет әгъзалары закон проектын хупладылар һәм Дәүләт Советына беренче һәм өченче укылышта карарга тәкъдим иттеләр. 

Аннары ТР финанс министры урынбасары Алдексей Шишкин Алабуга районындагы махсус икътисадый зона резидентлары өчен һәм Лаеш, Югары Ослан районнарындагы “Иннополис” махсус икътисадый зонасы өчен керем салымы күләменә ташламалар турындагы закон проектын тәкъдим итте. Әлеге керем алар өчен 2020 елга кадәр 12,5 процент булачак. 

ТР Хисап палатасы аудиторы Сергей Колодников депутатлар игътибарына ТР Мәгариф һәм фән министрлыгы карамагындагы урта һөнәри белем оешмаларында дәүләт акчаларын максатчан файдалануны тикшерү нәтиҗәләре турында сөйләде. Мәгариф һәм фән министрының беренче урынбасары Андрей Поминов тикшерү барышында ачыкланган җитешсезлекләрне төзәтү чаралары турында хәбәр итте. Фикер алышуларда депутатлар Леонид Якунин, Илдус Касыймов, Роман Мугерман һәм Альберт Фәхретдинов катнаштылар. 

Хисап палатасы аудиторы Азат Вәлиев гаилә терлекчелек фермаларына дәүләт ярдәме күрсәтү өчен тотылган бюджет акчаларының максатчан куллануын тикшерү нәтиҗәләре белән таныштырды. ТР авыл хуҗалыгы һәм азык-төлек министры урынбасары Ришат Хәбипов утырышта катнашучыларга авыл хуҗалыгы продукциясе җитештерүче вак хуҗалыкларның кешеләрне авылда урнаштыру, эш урыннары булдыру, авылда халык һәм милли традицияләрнең саклануын тәэмин итү өчен дә мөһим булуын билгеләп үтте. 

Утырышта башка мәсьәләләр дә карап тикшерелде.
● 8 февраль
Алдагы берничә көндә Казан Россиянең интеллектуаль башкаласына әйләнәчәк. Бу хакта “Интеллектуаль милек һәм Россия төбәкләре икътисады” II Халыкара форумы ачылышында Татарстанның Дәүләт Советы Рәисе Фәрит Мөхәммәтшин белдерде. Әлеге чарага Россия, чит ил белгечләре, предприятие җитәкчеләре һәм эшләре интеллектуаль милеккә бәйле булган белгечләр җыелды. 

Форумда катнашкан Федерация Советы Рәисе урынбасары, Федераль Җыенның Федерация Советы каршындагы интеллектуаль милек мәсьәләләре буенча Совет Рәисе Ильяс Умаханов РФ Федерация Советы Рәисенең сәлам хатын ирештерде. Анда билгеләп үтелгәнчә, Татарстан Республикасы интеллектуаль милек институты үсеше мәсьәләләре буенча иң алдынгы һәм Россиядә төбәк дәрәҗәсендә “2013-2020 елларда Татарстан Республикасында интеллектуаль милек базарын үстерү” максатчан программасын кабул иткән беренче төбәк. 

Ильяс Умаханов әйтүенчә, галимнәр һәм инновацион бизнес вәкилләре өчен уңайлы шартлар тудырырга кирәк. “Һәр төбәктә уйлап табучылар үзләренең кирәклеген, интеллектуаль милекләренә хокукларының якланган булуын тоярга тиеш. Мондый уңайлы шартлар тудыруда Технологияләр һәм инновацияләргә ярдәм күрсәтү үзәкләрнең өлеше зур”, – дип белдерде ул. 

Дәүләт Советы Рәисе Фәрит Мөхәммәтшин сүзләренә караганда, республикада инновацион инфраструктураны үстерү, федераль рейтингларда югары позицияләрне тәэмин итү, федераль ярдәм күрсәтү программаларында катнашу юнәлешендә зур эш алып барыла. Татарстанда, башка төбәкләр белән чагыштырганда, Технологияләр һәм инновацияләргә ярдәм күрсәтү үзәкләре күбрәк төзелгән (барлыгы 22 үзәк), алар ярдәме белән патент алу эшләре бермә-бер җиңеләя. Шулай ук республикада сәләтле балаларда эшмәкәрлек осталыгын тәрбияләүгә юнәлтелгән инновацион иҗат үзәкләре эшләп килә. 

«Без Татарстанда совет чорыннан бирле уйлап табучыларга хәерхак булдык”, – диде Фәрит Мөхәммәтшин. 

Шулай ук парламент җитәкчесе Иннополис шәһәрен төзүгә бик күп чыгымнар тотылуы турында әйтте, әмма алар үзләрен якын киләчәктә акларга тиеш. “Бу шәһәрдә республиканың иң акыллы яшьләрен туплап, 2030 елда да көндәшлеккә сәләтле булып калачакбыз”, – диде ул. 

“Интеллектуаль милек һәм Россия төбәкләре икътисады” II Халыкара форумы Татарстан һәм Россия төбәкләрендәге предприятие һәм оешмаларның фәнни-техник эшчәнлек нәтиҗәләрен табышлы итү, идарә итү, саклауга кагылышлы мәсьәләләрне өйрәнү максатында үткәрелә. 

Чараны оештыручылар: ТР Хөкүмәте, Интеллектуаль милек буенча федераль хезмәт (Роспатент), Бөтендөнья интеллектуаль милек оешмасы (ВОИС) һ.б. Форум 10 февральгә кадәр эшләячәк.
● 9 февральдә ТР Дәүләт Советы Рәисе Фәрит Мөхәммәтшин парламент Президиумы утырышын үткәрде. Анда бишенче чакырылыш Дәүләт Советының егерме бишенче утырышын 16 февральдә үткәрү турында карар кабул ителде. 

Дәүләт Советы Секретаре Лилия Маврина чыгышыннан күренгәнчә, чираттагы утырышның көн тәртибенә 34 мәсьәлә, шул исәптән 11 республика законы проекты, 17 федераль закон һәм РФ субъектлары законнар чыгару җыеннарының законнар инициативалары проектлары кертелгән. 

Аерым алганда, “Татарстан Республикасының Иҗтимагый палатасы турында”, “Татарстан Республикасының азык-төлек иминлеге турында” закон проектлары, шулай ук Муниципаль хезмәт турында Татарстан Республикасы кодексына, “Оешмалар милкенә салым турында” һ.б. Татарстан Республикасы законнарына үзгәрешләр кертүне күздә тоткан закон проектлары тәкъдим ителә. 

Лидия Маврина шулай ук Дәүләт Советының 2017 елга эшен оештыру буенча чаралар планы (комитетлар, депутат берләшмәләре, Дәүләт Советы Аппараты бүлекләре әзерләгән) белән таныштырды. Планда Дәүләт Советының барлык комитетлары һәм комиссияләренең быелга эшчәнлеге тәфсилләп чагылдырылган, “түгәрәк өстәл”ләр һәм “хөкүмәт сәгатьләре” темалары билгеләнгән. 

“Дәүләт Советы депутатларының Татарстан Халыклары съездына әзерләнү һәм аны үткәрүдә, ТАССР оештырылуның 100 еллыгына әзерләнү һәм аны үткәрү буенча Дәүләт Советы чаралары планын тормышка ашыруда, “Республика Татарстан” газетасының 100 еллыгы уңаеннан уздырылачак чараларда катнашуы күздә тотылган”, – диде Лилия Маврина. 
● 10 февральдә Дәүләт Советы Рәисе Фәрит Мөхәммәтшин Апас районында эш сәфәре барышында Каратун тимер юлы станциясе бистәсендә капиталь яңартылган балалар бакчасын ачу тантанасында катнашты, 24 фатирлы йортка күчүчеләрнең шатлыгын уртаклашты һәм район хакименең узган ел нәтиҗәләре буенча ясаган хисабын тыңлады. 

Фәрит Мөхәммәтшин капиталь яңартудан соң ачылган “Гөлчәчәк” балалар бакчасында булды. Бина 1971 елда төзелгән. Күптән түгел монда җылыту челтәре, электр һәм су белән тәэмин итү системалары төзекләндерелгән, сигнализация куелган. 

24 фатирлы йорт төзелеше 2015 елның җәендә башланган булган. Гомум мәйданы 1512,6 квадрат метр тәшкил итә. Бүген бирегә авария хәлендәге йорттан 5 гаилә, «Социалья ипотека» программасы буенча 8 гаилә һәм ике ятим бала күченеп килде. Йортны ачу тантанасында Фәрит Мөхәммәтшин республикада президентның социаль программаларының тормышка ашырылуын билгеләп үтте. 

«Төзелеш өчен урын табу, проект әзерләү һәм төзелешкә тендер уздыру – сезнең бурыч, – диде Дәүләт Советы Рәисе. – Булган авырлыкларга карамастан, без президент программаларын тормышка ашыруны дәвам итәргә тиешбез». 

Социаль-икътисади үсеше турында хисап ясап, Апас районы башлыгы Рәшит Заһидуллин район икътисадының нигезен авыл хуҗалыгы тәшкил итүенә басым ясады. Узган елда җирлек 1 млрд 905 млн сумлык авыл хуҗалыгы продукциясен җитештергән, бу узган ел белән чагыштырганда 6 процентка күбрәк. Район буенча уртача хезмәт хакы 20 мең 747,2 сум тәшкил итә, халыкның кереме 3,6 млрд сум чамасы. «Хезмәт хаклары түләү буенча электр энергиясе, газ һәм су бирүче оешмалар алда бара», – диде Рәшит Заһидуллин. 

Района 520 кече һәм урта бизнес субъекты эшчәнлек алып бара, анда 1300 кеше эшли. Бу предприятиеләрдә һәм оешмаларда эшләүче халыкның чиреген тәшкил итә. 

2016 елда районда 140 бала туган (узган елга карый 17 балага кимрәк), 342 кеше вафат булган (узган ел белән чагыштырып карганда 18 кешегә күбрәк), халыкның кимүе 14% тәшкил итә. Район башлыгы, яшьләр өчен торак йортлар төзү хәлне уңай якка үзгәртергә тиеш дигән фикердә. Фәрит Мөхәммәтшин аның белән килеште, шул вакытта халыкның ни сәбәпле кимүен ныклап өйрәнергә тәкъдим итте. Парламент башлыгы район хастаханәсендә табиблар кытлыгы мәсьәләсенә дә игътибар юнәлтте. Район хакиме бу проблеманы Казан табиблары белән килешү төзү юлы белән хәл итәргә ниятли. 

Парламент башлыгы үз чыгышында Апас районының 2016 елга куелган бурычларны үтәп чыгуын әйтте. «Апас районы республика әзеннән лаеклы өлеш кертте, – диде Фәрит Мөхәммәтшин. – Элек Апас авыллар исәбендә йөри иде, хәзер инде шәһәр тибындагы бистә. Бу үзгәреш үз тәлапләрен куя. Республика сезгә булыша, үзегездән дә нәтиҗәлерәк эшчәнлек көтәбез». 

Апас районының авыл хуҗалыгы продукциясе җитештерүгә юнәлтелгән булуын искә алып, Фәрит Мөхәммәтшин авыл халкының активлыгын күтәрергә чакырды. «Авыл кешесе өчен каз-үрдәкләр үстерү, мал асрау – гадәти шөгыль», – диде парламент башлыгы. 

Фәрит Мөхәммәтшин район уңганнарына дәүләт бүләкләре һәм Дәүләт Советы Рәисенең Рәхмәт хатларын тапшырды. 
● 13 февральдә РФ Федераль җыены рәисе Вячеслав Володин Казанга эш сәфәре белән килде. Иртән ул Татарстан Президенты Рөстәм Миңнеханов, республика Дәүләт Советы Рәисе Фәрит Мөхәммәтшин, Дәүләт Думасыннан бер төркем депутатлар белән IT-парк эшчәнлеге белән танышты. 

Татарстан Премьер-министры урынбасары – республиканың мәгълүматлаштыру һәм элемтә министры Роман Шәйхетдинов беренче булып парк, анда эшләүче кешеләр, тормышка ашырыла торган проектлар хакында кыскача мәгълүмат бирде. 

Шуннан соң Федераль җыен рәисенә “Халык контроле” һәм “Электрон хөкүмәт” порталы тәкъдим ителде. 

Мисал өчен, Вячеслав Володинга “Укучының электрон көндәлеге” хакында мәгълүмат бирелде. Роман Шәйхетдинов сүзләренчә, укучыларның электрон көндәлеге 19 млн. чамасы тапкыр ачып каралган. Бу система укытучыларның да эшен киметә, вакытны да янга калдыра, дип аңлатма бирде министр. 

Дума рәисен җирләрне рәсмиләштерү мәсьәләсенә кагылышлы сораулар һәм документлар тапшыру процедурасы да кызыксындырды. “Безнең регион җирләре һәм муниципаль җирләр арасында кыенлыклар туа. Төбәккә караган җирләрне рәсмиләштерү сездә 100 процент автоматлаштырылгандыр, бәлки. Ә муниципаль җирләр белән эш ничегрәк?” – дип сорады ул. 

Рөстәм Миңнеханов исә аңа: “Бездә регональ һәм муниципаль җирләргә бүлү юк. Алар барысы бер системага кертелгән. Муниципаль җирләр дә теркәлгән, документлар әйләнеше бер”, – дип аңлатма бирде. 

“Җирләргә килгәндә, иң авыры – төзелеш башларга рөхсәт бирү. Бу муниципаль хезмәт һәм ул күчеш планында тора. Әмма аларда документлар төрле”, – дип өстәде Р.Шәйхетдинов. Әлеге система муниципаль дәрәҗәдә кулланыла башлаганчы, 1200 төрле хезмәт исәпләнгән. Электрон система керетеп, стандартлаштыру уздырылганнан соң аларның саны 103кә калган. 

“Халык контроле” программасы да Вячеслав Володинда кызыксыну уятты. Бу система хакында мәгълүмат тыңлаганнан соң, ул Рөстәм Миңнехановка шуңа охшаш системаны Дәүләт Думасы өчен кулланырга кирәклеген әйтте һәм тәкъдимен җиткерде. 

Моннан тыш Федераль җыен рәисенә “Дәүләт заказы” системасы эшчәнлеге хакында, IT-паркта эшләнелгән “maksat” кушымтасын һәм медицина анализларын теркәү өчен файдаланыла торган яңа җайланма, “Глонасс +112”, “Автодория” мәгълүмати системасы тәкъдим ителде. 

Татарстанда гамәлдә булган “Халык контроле” системасы нигезендә Россия Федерациясе Дәүләт җыены өчен яңа мәгълүмати система булдырылачак. Бүген Россия Дәүләт Думасы рәисе Вячеслав Володин Казандагы IT-парк эшчәнлеге белән танышканда шундый фикер җиткерде. Аңа “Халык контроле” системасын Татарстанда кеше хокуклары буенча вәкаләтле Сәрия Сабурская тәкъдим итте. 

“Бу мөрәҗәгатьләрне барысы да күрә. Әгәр дә мөрәҗәгать контрольдән алына икән, яки сыйфатсыз эшләнелә икән, ул кабат әйләнеп кайта. Ягъни бу халыкка күрсәтелеп эшләнелә”, – дип аңлатма бирде чарада катнашкан Татарстан Президенты Рөстәм Миңнеханов Вячеслав Володинга. 

“Безгә дә шундый программа булдырырга кирәк. Без Татарстанда депутатлар эшчәнлеген тәэмин итә торган программага заказ бирәчәкбез. Программа депутатларның гражданнарны кабул итү һәм мөрәҗәгатьләрен контрольдә тотарга тиеш. Шулай ук ул Дәүләт Думасы комитетлары эшчәнлегенә бәйле булачак. Комитетларда ничә канун каралган, ничәсе каралырга тиешлеген, вакыт аралыкларына сыешу-сыешмаулары күрсәтеләчәк”, – диде Дәүләт Думасы Рәисе.

Моннан тыш, Вячеслав Володин Татарстандагы Иннополис базасында экспертлар мәйданы булдыру тәкъдимен яңгыратты. 

“Әлеге мәйданчыклар экспертизалар үткәрү белән генә шөгыльләнмичә, кануннарны язганда тәкъдимнәрегезне дә кертерлек булсын иде. Безгә Россиядә IT-технологияләрне үстерү өчен хокукый кыр булдырырга кирәк”, – диде Россия Федерациясе Федераль җыены Рәисе.
Иннополис университетында Дәүләт Думасы рәисе Вячеслав Володинга «Гагарин» роботын тәкъдим иттеләр. 

Робот рус сөйләмен аңлый, кешенең йөзенә карап хисләрен чамалый һәм кайбер сорауларга җавап бирә. Мәсәлән, ул беренче космонавт хөрмәтенә үзен «Юрий Гагарин» дип атауларын аңлата. 

«Робот биредә эшләнмәде. Без программа белән тәэмин ителешен – аның "интеллектын" булдыру белән шөгыльләнәбез. Ул хезмәт хакы аз түләнелүче һөнәр ияләрен, мәсәлән, ресепшен хезмәткәрен алыштыру өчен кирәк. Робот һәм кешеләр арасындагы үзара эшчәнлекне өйрәнү өчен бик әйбәт. Әлеге өлкә хәзер актив өйрәнелә һәм үсә, әмма өйрәнәсе күп әле», – дип сөйләде «Татар-информ» корреспондентына Иннополис университетының когнитивлы техника системасы лабораториясе инженер-тикшеренүчесе Вадим Реуцкий.Аның сүзләренчә, роботта үзен интеллектуаль алгоритмда тотуны эшләү ниятләнелә. «Әлегә аның үз-үзен тотышы гади, без өч ай гына эшлибез әле, алга таба аны реаль тормышка кертүдә эш бара», – дип аңлатты инженер- тикшеренүче. 

Дәүләт Думасы рәисе Иннополис университеты директоры Кирилл Семенихиннан кайчан робот һәм кешеләр арасындагы бәйләнешләр кайчан законлы рәвештә булыр, дип сорады. Директор шундый законның инде хәзер үк кирәклеген белдерде, ләкин андый закон биш елдан да иртәрәк булалмас әле диде. 

Түбән палата спикеры белән Иннополис университетында Татарстан Президенты Рөстәм Миңнеханов, Татарстан Дәүләт Советы рәисе Фәрит Мөхәммәтшин һәм башка рәсми затлар булды.

● 14 февральдә Дәүләт Советы Рәисе Фәрит Мөхәммәтшин Чистай муниципаль районы Советының унсигезенче сессиясендә катнашты. Аңа чаклы ул “Бетар” предприятиесе эшчәнлеге белән танышты. 

“Бетар”да газ белән суны исәпләү җиһазлары чыгарыла. Предприятиенең Россиянең 66 төбәгендә, шулай ук Белоруссия, Казахстан, Төрекмәнстан, Монголиядә вәкиллекләре бар. “Бетар” җитәкчесе Ринат Фәр¬диев сөйләвенчә, җитештерү автоматлаштырылса да, эшчеләрне кыскартмыйча, башка цехларга күчергәннәр. 

Фәрит Мөхәммәтшин әйтүенчә, предприятие алга карап эш итә, шуңа да аның продукциясенә сорау киләчәктә арта гына барачак. 

“Чистай” мәдәни-күңел ачу үзәгендә җирле товар җитештерүчеләрнең күргәзмәсе оештырылган иде. Сәгать заводы Швейцария җиһазында эшләнгән, әмма механизмы үзебезнеке булган яңа төр сәгатьләрен тәкъдим итте. 

Чистай муниципаль районы башлыгы Дмитрий Иванов сессиядә районның социаль-икътисади үсеше турында сөйләп, республика программалары буенча “Татнефть-Олимп” стадионы, дүрт спорт мәйданчыгы төзелүе, күпкатлы 12 торак йортның төзекләндерелүе турында бәян итте. Тузган торактан күчерү программасы буенча да эш актив алып барыла. Моннан тыш, район башлыгы шәхси ярдәмче хуҗалыкларның продукция җитештерүдә аеруча зур өлеш кертүләрен ассызыклады. 

Парламент башлыгы, районның үзенчәлекләрен исәпкә алып, Чистайга туристларны җәлеп итү, ә моның өчен кунакханә төзү бурычын йөкләде. 

Журналистлар белән аралашу барышында Фәрит Мөхәммәтшин, Чистай районы җитәкчелеге федераль программаларда катнашу мөмкинлекләрен һәм чараларын актив эзли, диде. “Социаль-икътисади үсеше алдан билгеләнә торган территорияләрне булдыру турында закон кабул ителде. Чаллы буенча бу карар, кабул ителеп, федераль үзәк тарафыннан хупланды инде. Хәзер Чистай да бу статусны алуга дәгъва кыла,” – диде Татарстан парламенты башлыгы. 
● 15 февральдә Татарстан Президенты Рөстәм Миңнеханов, Татарстанның Дәүләт Советы Рәисе Фәрит Мөхәммәтшин һәм вице-премьер, авыл хуҗалыгы һәм азык-төлек министры Марат Әхмәтов “Казан ярминкәсе” күргәзмәләр үзәгендә агросәнәгать комплексына багышланган экспозицияләрне карадылар. 

Иң элек алар урамда тезелгән авыл хуҗалыгы техникасы белән танышты. Рәсми затларга кыскача гына заманча техниканың өстенлекле яклары турында сөйләнде. Алар арасында трактор, комбайннар, туфрак эшкртү, чәчү техникасы, терлек азыгы уру машиналары, ашлык киптергеч һәм башкалар бар. “Татагролизинг”, “Тарос” МК”, “Проминтел-Агро”, “Техномаркет”, “Чистай-Агросервис” һәм башка оешмалар – барлыгы 30 лап компания 150 берәмлектән артык техникасын тәкъдим итте. 

Аннан соң Президент 2 нче павильонга узды. Татарстанның Авыл хуҗалыгы һәм азык-төлек министрлыгы Татарстанның авыл хуҗалыгы тармагының күмәк экспозициясен әзерләгән. Ул икътисад, фән һәм кадрлар, үсемлекчелек, терлекчелек, механизация кебек бүлекләрне үз эченә ала. Биредә республиканың иң эре җитештерүче, эшкәртүче азык-төлек предприятиеләре, фермерлык хуҗалыклары үз продукциясен күрсәтте. Экспозиция гаять бай иде, моны соңыннан Рөстәм Миңнеханов үзе дә билгеләп үтте. Нәрсә генә юк иде анда – авыл хуҗалыгында кулланыла торган җиһазлар да, үсемлекләрне химик саклау һәм эшкәртү чаралары, орлыклар, ашламалар, терлек һәм кош азыгы, шул азыкка кушыла торган матдәләр, ветеринариядә кулланыла торган препаратлар, туклану продуктлары һәм башкалар. 
● 15 февраль
 ТР Дәүләт Советы Рәисе Фәрит Мөхәммәтшин гыйнвар ае өчен РФ субъектлары законнар чыгару органнары башлыклары медиарейтингында өченче урынга чыккан. 

Рейтингны “Медиалогия” компаниясе төзегән. Медиарейтингка аңлатмаларда Ф.Мө­хәммәтшинның Татарстан Республикасы составында “Бердәм Россия” партиясенең XVI съезды чараларында катнашу һәм партиянең Генераль советына сайлап куелуы турында әйтелә. Күп санлы һәм тупланган төбәк бүлеге җитәкчесе сыйфатында Фәрит Мөхәм­мәтшинның “Бердәм Россия” казанышларына өлеш кертүен Татарстан Президенты Рөстәм Миңнехановның да билгеләп үткәнлеген искәртик.
● 15 февральдә Татарстан Халыклары Ассамблеясы узган елда башкарган эшләренә нәтиҗә ясады. Ассамблея җитәкчесе, Татарстан Дәүләт Советы Рәисе Фәрит Мөхәммәтшин узган елның мөһим вакыйгаларының берсе дип Россия Дәүләт Думасына узган сайлауларны атады. Бу җәмгыятьнең сәламәт булуын, татрстанлыларның ышанычын күрсәтә, дип билгеләп үтте ул. 

Иҗтимагый-сәяси тотрыклылыкны саклау, тынычлык һәм татулыкны тәэмин итү безнең төп бурычыбызны — татарстанлыларның тормыш дәрәҗәсен күтәрергә ярдәм итә. Күп еллар эшчәнлек нәҗтиҗәсендә бик үзенчәлекле капитал — ышаныч капиталы, хакимияткә, муниципаль хакимияткә ышану капиталы тупланды. Миңа калса, республикадагы климат та “йомшарды”. Бер-беребезгә ышаныч артты”, - диде Фәрит Мөхәммәтшин. 

Татарстан халыклары съезды узуга 10 еллап диярлек вакыт үтте һәм бу вакыт эчендә Татарстанның этно-сәяси өлкәсендә күп нәрсә үзгәрде, дип билгеләп үтте Ассамблея җитәкчесе. 

Татарстан халыклары съезды 2007 елның 3 ноябрендә оештырылган иде. Әлеге съезд нәтиҗәсендә Татарстанда этно-мәдәни хәрәкәттә үзгәрешләр барлыкка килүен дә әйтте Фәрит Мөхәммәтшин. 

“Илнең иминлеге — төрле милләт һәм төрле конфессия вәкилләре арасында мөнәсәбәтләрнең ничек төзелүеннән гыйбарәт. Бу юнәлештә без бик күп нәрсә эшләдек. Алда куелган бурычлар да күп. Татарстанда яшәгән һәр милләт вәкиле үзен чит итеп тоймыйча, милләттәшләрен табып, республиканың тугандаш халыклары мохитенә керүне тәэмин итәргә кирәк”, - диде ул сәламләү чыгышында. 

Ассамблея Советы Башкарма комитеты җитәкчесе Николай Владимиров хәбәр итүенчә, узган ел Татарстанда миграция теркәвен 250 мең чит ил гражданы узган. Бу 2015 ел белән чагыштырганда, 7 процентка артыграк. Аларның 40 проценты республикага эшләү максатыннан килә. Белем алырга, медицина ярдәме алырга килүчеләр дә шактый. Күпчелеге Татарстанда гаиләләре белән яшәп тә кала, дип хәбәр итте Николай Владимиров. 

Татарстан Халыклары дуслыгы йорты җитәкчесе Ирек Шәрипов билгеләп үткәнчә, биредә һәр пәнҗешәмбе “Дуслык дәресләре” уза. Әлеге проект Кырым Республикасында яшәүчеләрне дә кызыксындырган һәм анда да шундый дәресләр үткәрелә башлаган. Сүз уңаеннан, “Дуслык дәресе” Федераль дәрәҗәдә танылу табып, аңа лицензия бирелгән. 

Ирек Шәрипов башкарылган эшләр белән генә таныштырып калмады, кыенлыкларны да атады. Мисал өчен, узган ел Ассамблеяның милли-мәдәни автономияләре 300 дән артык чара үткәргән. Татарстан Халыклары дуслыгы мәйданында 420 чара оештырылган. Милли-мәдәни автономияләр саны арту нәтиҗәсендә, Татарстан Халыклары дуслыгы йортында репетицияләр үткәрү өчен мәйданнар җитмәве, концерт залында җиһазлар искерү сизелә. 

Бу уңайдан Фәрит Мөхәммәтшин алдагы 2-3 елда республика Халыклары дуслыгы йортын киңәйтү әлегә күздә тотылмавын билгеләп үтте. 

Чарада Татарстан Халыклары Ассамблеясының яшьләр бүлеге, “Күпмилләтле якшәмбе мәктәбе”, Яр Чаллыдагы Халыклар дуслыгы йорты җитәкчеләре дә хисап тотты. 

“Эшләнелгән эшләр билгеле әйбәт. Әмма кимчелекләрне дә күрсәтергә, алга барырга, үзеңә читтән карарга кирәк. Татарстан бу юнәлештә Россия күләмендә беренчелеккә ия. Халыклар дуслыгы йорты ярдәмендә без төрле милләт вәкилләрен җыр-биюләргә тарта алдык. Әмма аларны спорт белән шөгыльләнергә дә җәлеп итәргә кирәк. Бездә моның өчен мөмкинлекләр бар”, - дип нәтиҗә ясады Фәрит Мөхәммәтшин утырышка.
● 16 февральдә Татарстан Республикасы Дәүләт Советының егерме бишенче утырышы булды. Утырышта парламент башлыгы Фәрит Мөхәммәтшин рәислек итте. Чарада Татарстан Республикасы Президенты Рөстәм Миңнеханов, ТР Дәүләт Киңәшчесе Минтимер Шәймиев, төрле ведомстволар һәм министрлык вәкилләре катнашты. 

Президиум көн тәртибенә 34 мәсьәлә тәкъдим иткән иде. Аларның унбере - республика законнары проектлары, унҗидесе - федераль законнар һәм РФ субъектлары законнар чыгару җыеннарының законнар инициативалары проектлары. 

Көн тәртибен тикшерү барышында парламентның Законлылык һәм хокук тәртибе комитеты рәисе Шакир Яһүдин өстәмә тәкъдимнәр белән чыкты. Нәтиҗәдә бишенче чакырылыш Татарстан Республикасы Дәүләт Советының егерме бишенче утырышы көн тәртибе 38 мәсьәлә кертеп расланды.

Парламент башлыгы Фәрит Мөхәммәтшин Татарстан Фәннәр академиясенең Ш.Мәрҗани исемендәге Тарих институты директоры Рафаил Хәкимовка “Парламентаризм үсешенә өлеш керткән өчен” мактау билгесе тапшырды. 

“Ул үз заманыда Дәүләт Советы депутаты булып, федерализм юнәлешендә күп эш башкарган, республикабыз өчен күп әйберләр эшләгән кеше. Рафаил Хәкимовны 70 яшьлек юбилее уңаеннан тәбрик итеп, Татарстан Дәүләт Советы Президиумы аңа әлеге мактау билгесен тапшырырга карар кылды”, - диде Фәрит Мөхәммәтшин. 

Рафаил Сибгат улы исә, үз чиратында, ул депутат булган чорларда декларация, Конституция өлкәсендә күп эшләр башкарылуын, депутатлар белән шактый закон проектлары эшләнеп, законнар кабул ителүен билгеләп үтте. Фәрит Мөхәммәтшинга ул соңгы елларда язган китапларын бүләк итеп бирде. 
Утырышның беренче соравы булып җәмәгать судьяларын сайлауга һәм ТР судьяларының квалификация коллегиясендә җәмәгатьчелек вәкилләрен билгеләүгә кагылышлы мәсьәләләр каралды. 

Җәмәгать судьяларына кандидатларны Татарстан Республикасы Югары суды рәисе Илгиз Гыйлаҗев тәкъдим итте. Дәүләт Советының Законлылык һәм хокук тәртибе комитеты рәисе Шакир Яһүдин комитетның бу нисбәттән фикерен җиткереп, кандидатларны хуплауларын белдерде. 

ТР Дәүләт Советы Карары белән Татарстан Республикасы ТР Зәй суд районы буенча 2 нче суд участогына Поляков Дмитрий Сергеевич, ТР Зеленодольск суд районы буенча 4 нче суд участогына Новикова Эльвира Таһир кызы, ТР Казан шәһәре Мәскәү суд районы буенча 2 нче суд участогына Гыйләҗев Руслан Хәлил улы биш елга, ТР Актаныш суд районы буенча 1 нче суд участогына Мөхитов Альберт Ринат улы, ТР Казан шәһәре Вахитов суд районы буенча 2 нче суд участогына Иванова Ирина Гурьевна, ТР Нурлат суд районы буенча 1 нче суд участогына Миңнегалимов Миңгәрәй Солтан улы, ТР Казан шәһәре Идел буе суд районы буенча 8 нче суд участогына Әхмәтова Фәридә Дарвин кызы ун елга җәмәгать судьялары итеп сайландылар. 

Соңыннан Татарстан Республикасы Президентының Дәүләт-хокук идарәсе башлыгы Фәридә Волкова депутатларга ТР судьяларының квалификация коллегиясендә җәмәгатьчелек вәкилләрен тәкъдим итте. 

Абдуллин Гадел Илсөяр улы, Антонов Игорь Олегович, Бегишев Олег Газиз улы, Гомәров Ленар Әсхәт улы, Крупина Галина Ивановна, Сакаев Артур Искәндәр улы, Хәмзина Лилия Фәрит кызы парламент тарафынан Татарстан Республикасы судьяларының квалификация коллегиясендә җәмәгатьчелек вәкилләре итеп билгеләнде.
“Муниципаль хезмәт турында Татарстан Республикасы кодексының 8 нче һәм 42 нче матдәләренә үзгәрешләр кертү турында”гы закон проекты каралды. Аны депутатларга ТР юстиция министрының беренче урынбасары Рөстәм Заһидуллин тәкъдим итте. 

Хәзергә, кодекс нигезендә, муниципаль хезмәтнең әйдәп баручы вазыйфасын биләү өчен бер елдан ким булмаган муниципаль стаж яки белгечлек, әзерлек юнәлешендә кимендә 2 еллык стаж кирәк. Урынбасар тәкъдим иткән закон проекты исә “бик яхшы” билгеләренә генә укыган белгеч яки магистр дипломы булучылар өчен әйдәп баручы вазыйфасына кагылышлы таләпләрне “йомшартып”, стаж күләмен киметүне күздә тота. 

Әлеге затлар өчен диплом алган көннән өч ел дәвамында муниципаль хезмәт стажына булган квалификация таләпләрен бер елдан ярты елга, ә белгечлек буенча эш стажына булган таләпләрне ике елдан бер елга калдыру тәкъдим ителә. 

Мәгълүм булганча, Татарстанда 956 муниципаль берәмлек исәпләнә, аларның 872 се — авыл җирлеге. Аларда яшәүчеләр саны 1 мең кешедән артмаган 584 авылда, тиешле эш стажы яки муниципаль хезмәт буенча стажы булган гражданнар бик аз күләмдә, диде Р.Заһидуллин. 

Авыл җирлекләрен кадрлар белән тәэмин итү максатыннан, 2018 елның 1 гыйнварына кадәрге чорда авыл җирлеге башкарма комитеты җитәкчесе урынбасары (секретаре) вазыйфасын биләү өчен белгечлек буенча хезмәт стажына квалификация таләпләрен 5 елдан 3 елга кадәр киметү тәкъдиме булды. 

Закон проекты тулаем кабул ителде.

Республиканың Эчке эшләр министры Артем Хохорин узган ел буенча хисап тотты. 

Ул үз чыгышында әйткәнчә, Татарстан Россиянең иң имин төбәкләренең берсе булып кала. Мондый вазгыять республикага чит ил инвесторларын һәм туристларны җәлеп итәргә мөмкинлек бирә. 

– Былтыр үз алдыбызга җинаятьләр санын арттырмау бурычын куйган идек. 2016 ел нәтиҗәләре буенча, җинаять очраклары 7 процентка кимеде, – диде Артем Хохорин. 

Былтыр соңгы 12 ел эчендә балигъ булмаганнар катнашындагы хилафлыклар иң аз күләмдә ачыкланган. 

Күп кеше катнашындагы биш меңнән артык иҗтимагый-сәяси, мәдәни һәм спорт чаралары, шул исәптән Дәүләт Думасына сайлаулар белән FIFA Конфедерация Кубогына жирәбә салу да тәртип ягыннан тыныч кына узган. Монда видеомониторинг системасының да өлеше зур. Татарстанда хокук сакчыларының 8000 видео¬камерасы урнаштырылган. Алар ярдәмендә ярты мең җинаятьнең очына чыга алганнар. 

Былтыр берничә җинаятьчел төркем кулга алынган, алар арасында талау һәм урлашу белән шөгыльләнгән «гастролер»лар да бар. 

Исегезгә төшерәбез, былтыр Иске Татар бистәсендәге зиратта вандаллар йөзләп кабер ташына зыян салган иде. Депутат Илшат Әминов бу җинаятьнең тикшерелү барышы белән кызыксынды. 

– Кызганыч, ул әле ачык¬ланмады. Без оператив-тикшерү төркемен көчәйттек, әмма сезне әлегә берни белән дә сөендерә алмыйм, – дип белдерде Артем Хохорин. 

Депутатлар сорауларны күп яудырды. Әйтик, Анастасия Исаева әйтүенчә, соңгы арада матбугат чараларында кешеләрнең күпләп сугышулары турында хәбәрләр еш чыга. 

– Халык, 90нчы еллар кире кайта, дип пошаманга калып бара. Бу, дөрестән дә шулаймы? – дип, борчуын җиткереп сорады депутат. 

Министр әйтүенчә, 90нчы елларның кайтуы турында сүз дә була алмый, төркемнәр (группировкалар) буенча система камил эшли.

– Дөрес, җинаятьчел мохиттә үзгәрешләр, республикада каракларның үз идеологиясен булдыру омтылышы күзәтелә. Без болар турында беләбез һәм шөгыльләнәбез, – диде Хохорин. 

КПРФ фракциясе әгъзасы Артем Прокофьев әйтүенчә, Эчке эшләр министрлыгы аларның партиясенә митинглар һәм йөрешләр үткәрер¬гә еш кына рөхсәт бирми. 

– Шул ук вакытта студентларның төрледән-төрле чаралары, «Үлемсез полк» үткәрелә. Ике яклы стандартлар эшкә җигелә дигән сүзме бу? – дип, депутат, МВДның КПРФка мөнәсәбәте үзгәрмәдеме, дип сорады.

Артем Хохорин аңлатканча, митинг үткәрүгә рөхсәтне Эчке эшләр министрлыгы түгел, муниципаль хакимият бирә. 

Бу урында Татарстанның Дәүләт Киңәшчесе Минтимер Шәймиев сүз алды. Ул, депутат Прокофьевка шелтә белдереп, «Үлемсез полк»¬ны гадәти митинглар белән чагыштыру әхлак ягыннан дөрес түгел, диде. 

– Нинди партиядә булуына карамастан, маршта барлык катлау кешеләре катнаша. Бу изге эш, –диде Минтимер Шәрипович.

Депутатлар беренче укылышта “Татарстан Республикасы Иҗтимагый палатасы турында” закон проектын кабул итте.

Парламентның  Законлылык һәм хокук тәртибе комитеты рәисе Шакир Яһүдин Иҗтимагый палатага 60 кеше керергә тиеш дип саный. Шуның өчтән бере (20 кеше) гомумроссия һәм төбәкара иҗтимагый берләшмәләрнең республикада теркәлгән структур бүлекчәләре тәкъдиме буенча Татарстан Президенты тарафыннан расланачак. Икенче өчтән бер өлешен (20 кеше) Татарстанда теркәлгән коммерцияле булмаган оешмалар, шул исәптән төбәк иҗтимагый берләшмәләр тәкъдиме белән Дәүләт Советы раслаячак. Татарстан Республикасы Президенты һәм парламент тарафыннан расланган Иҗтимагый палата әгъзалары калган составны (20 кеше) республика территориясендә теркәлгән җирле җәмәгать берләшмәләре тәкъдим иткән кандидатуралардан сайлап алачак. 

Моңарчы Иҗтимагый палата составында ике тапкыр вәкил булып торганнар яңа палата әгъзалары була алмый. 

“Иҗтимагый палатага кандидатлар тәкъдим итү хокукына коммерцияле булмаган оешмалар ия. Һөнәри һәм социаль төркемнәрнең хокук һәм закон мәнфәгатьләрен тәкъдим итү һәм яклау өлкәсендә ким дигәндә, өч ел дәвамында эшчәнлек алып барган һәр оешма Татарстан республикасы территориясендә яшәү урыны булган гражданнар арасыннан бер кандидатны тәкъдим итү хокукына ия”, – дип искәртте Шакир Яһүдин. 

Шулай ук канун проекты буенча палата вәкиллегенең срогын 4 елдан 3 елга кадәр киметү дә тәкъдим ителә. 

“Яңа палата составының беренче утырышы Татарстан Республиксы Президенты тарафыннан чакырыла һәм  Иҗтимагый палатаның иң өлкән әгъзасы тарафыннан ачыла”, – дип өстәде депутат.
“Татарстанда матди булмаган мәдәни мирас объектлары турында” закон проектын беренче укылышта кабул иттеләр. Аның турында фикер алышуларда парламентка үтмәгән партияләрнең вәкилләре дә катнашты.

Мондый закон Россиянең өч төбәгендә – Алтайда, Хакасиядә, Тывада кабул ителгән инде, без бераз соңардык. Әмма, мәдәният министры урынбасары Гүзәл Шәрипова әйтүенчә, матди булмаган мәдәни мирасны саклау мәсьәләсе министрлык коллегиясендә әле 2013 елда ук тикшерелгән һәм аны өстенлекле юнәлеш дип тә билгеләгәннәр. Мирасыбызның бу төренә игътибар ни өчен артты соң? Якын тарихка бераз күз салыйк әле, 2008 нче елны Россия мәдәният министры фәрманы белән Россия халыкларының матди булмаган мәдәни мирасын саклау һәм үстерү Концепциясе раслана һәм ул 2015 елга хәтле гамәлдә була. 

Дөресен генә әйткәндә, ул Концепция яшәүгә сәләтсез булып чыкты. Аны тормышка ашыру Программасында язылган чаралар кәгазьдә генә калды. Юкса, ниятләр изге иде: глобальләшү чоры ил халыкларының милли-мәдәни байлыкларын юкка чыгарып, рухи гариплеккә китерәчәк. 

Рухы беткән кеше яши алмаган кебек, милли йөзен, мәдәниятен, сәнгатен, телен, йолаларын югалткан халык та дөнья йөзеннән юкка чыгачак. Шуңа күрә рухи кыйммәтләрне саклау һәм үстерү законга таянырга тиеш. Тик бүгенгә хәтле мондый эчтәлектәге федераль закон юк. Инде менә Татарстан, әйткәнемчә, Россия төбәкләре арасында дүртенче булып матди булмаган мәдәни мирас турында закон кабул итмәкче. Инде “Без – беренче!” дип күкрәк сугарга өйрәнеп бетеп киләбез, шуңа күрә “Ни өчен бу очракта да без беренче түгел икән?” дигән уй күңелдә чагылып үткән иде үзе. Әмма утырышта чыгыш ясаучыларны тыңлаган саен мәдәни мирасыбызга кагылышлы мәсьәләләрнең никадәр четерекле һәм гаҗәп зур көч, хезмәт таләп итүе аңлашыла барды. 

2015 ел ахырында Мәдәният министрлыгы коллегиясендә Президентыбыз Р.Миңнеханов та катнаша һәм матди булмаган мәдәни мирасны саклау, үстерү турында закон проекты эшли башларга дигән карар кабул ителә. 2016 елда исә парламент рәисе Ф.Мөхәммәтшин кушуы буенча эш төркеме төзелә. Аның җитәкчесе итеп “Милли комитет” рәисе Разил Вәлиев билгеләнә. Төркемгә Министрлар Кабинеты, иҗат берлекләре, фәнни оешмалар вәкилләре җәлеп ителә. Закон проекты буш җирдә тумый, матди булмаган мәдәни мирас объектларын барлау, аларга бәяләмә бирү эше күптән башланган була. Закон проекты белән танышканда дулкынландым да кебек. Чөнки мин матди булмаган мәдәни мирас объектларын тәгаен генә күз алдына китермәгәнмен икән. Бактың исә, без сакларга һәм үстерергә тиешле әлеге объектлар – халык белеме, инанулар, гореф-гадәтләр, традицияләр, бәйрәмнәр, фольклор әсәрләре, сүз, вокаль, инструменталь, бию башкаруның кабатланмас үрнәкләре, халыкның гамәли сәнгать әсәрләре, музыка кораллары, көнкүреш әйберләре әзерләү ысуллары... һ.б. икән. 

Закон проектында язылганнарның барысын да санамадым әле. Санаган хәтлесеннән дә үз йөзебезне саклау өчен ниләр эшләргә кирәк икәнлеге аңлашыла. Әлеге закон проектын тикшерүдә парламентка узмаган ун сәяси партиянең вәкилләре килгән иде. Алар, гадәттә, иң әһәмиятле саналган проектларны тикшерүгә чакырылалар һәм парламентка төрле, кайчак шактый каршылыклы фикерләр дә алып керәләр. Бу – бик әйбәт. Чөнки “ә” дигәнгә “мә” дип утыручылар белән генә асыл хакыйкатьне табу ансат түгел. Чакырылган “партиецлар” бүген мәктәпләрдә татар телен укыту методикасының, дәреслекләрнең бернигә яраксыз икәнен әйтеп сүз башлады. Ә мәдәни мирасны саклау һәм өйрәнүдә тел белүнең нинди әһәмияткә ия икәнен үзләренчә дәлилләргә омтылдылар. Мәдәни мирас объектын бәяләргә тиешле экспертларның ким дигәндә фән кандидаты, чын профессиональ булырга тиешлеген төп таләп итеп куйдылар һәм бу закон проектына язылып ук куелсын, диделәр. 

Проектта халык һөнәрчелеген үстерү буенча остаханәләр челтәре булдыру да каралган иде. Кунакларның берсе халык һөнәрчелеге эшләнмәләренә ихтыяҗ туармы дип шикләнде. Яшерен-батырын түгел, булган остаханәләрне дә ябып бетерәбез бит, диделәр. Алар, мәсәлән, милли аяк киемнәре тегү фабрикаларын, цехларны күз алдында тота иде. Әлеге иптәшнең шикләнүләре урынлы, чөнки бездә күп эшләрне башкаруда системалылык җитеп бетми. Яшәеш тә бик үк тотрыклы түгел. Моңа хәтле рухи мирасыбызны барламый яшәмәдек: халык авыз иҗатын, җыр-көйләрне, милли уен коралларыбызны өйрәнеп-саклап тотучылар элек-электән бар иде. Ни кызганыч, “яңа җәмгыятьтә” кайбер рухи кыйммәтләргә үзебез кул селтәдек. Бәлки, әлеге закон проекты халык хөкеме аша үтеп (ул “Ачык Татарстан” порталына куелачак) тагын да камилләшкәч һәм закон көче алып гамәлгә кергәч рухи мирасыбызга мөнәсәбәт үзгәрер. Россиядә яшәүче һәр халык үзенчә матур, үзенчә бай, үзенчә талантлы, үзенчә шук, үзенчә тапкыр бит ул. Без шул төрлелек белән көчле дә әле.
“Татарстан Республикасының азык-төлек куркынычсызлыгы турында”гы канун проекты каралды. Әлеге канун –авыл хуҗалыгы продукциясе, чимал һәм азык-төлек җитештерүне планлаштыру, республика базарын халык өчен кирәкле һәм кеше сатып алырлык бәядә азык-төлек белән тәэмин итүне җайга салучы хокукый база булдыруга нигез. 

Канун проектын депутатларга Татарстан авыл хуҗалыгы һәм азык-төлек министрының беренче урынбасары Николай Титов тәкъдим итте. Аның сүзләренчә, мондый канун проектлары Мәскәү, Санкт-Петербург, Ульяновск, Саратов, Рязаньда кабул ителгән. 

Татарстан ит белән 111 процентка, тавык йомыркасы белән 117 процентка, сөт белән 120 процентка, шикәр белән 235 процентка, бәрәңге белән 261 процентка, икмәк продукциясе белән (онга күчереп исәпләгәндә) 124 процентка тәэмин ителгән. Шулай да, республиканың азык-төлек белән тәэмин ителеше һәм азык-төлек куркынычсызлыгының төп төшенчәләрен һәм күрсәткечләрен канун дәрәҗәсендә ныгыту тәкъдим ителә. 

Депутат Марат Гадыев әлеге канун проекты башка вариантта эшләнелгән булырга тиеш, дип саный. Аның фикеренчә, сәүдә базары ризык белән тулган, аеруча Европа илләрендә. “Бу канун да күбрәк җитештергән саен яхшырак дигән, фикерне алга сөрә. Бу алай түгел. Сәүдә базары беркайчан да буш булмаячак. Без продукцияләрнең көндәшлеккә сәләтле булуын тәэмин итү хакында уйланырга тиеш. Исән калу концепциясе шуннан гыйбарәт”, – диде ул. 

Фәрит Мөхәммәтшин: “Концепцияне без хәзер инде үзгәртә алмыйбыз. Сәүдә базарын берничә буынга бүлеп була. Беренчесе — җитештерү, ягъни безнең климат шартларында үсә торган продукция. Икенче буын ул кибетләр ачу, читтән продукция кертү һәм әлеге сәүдә челтәрләренә үз продукциябезне кертә алмау. Әмма базар – ул көндәшлек. Шуңа да сыйфат һәм бәя ягыннан көндәшлеккә чыдам итеп эшләргә кирәк. Без хәзер җитештерүчедән алып, кулланучыга кадәр булган чылбырны крарарга тиеш”, – диде. 

Канун проекты беренче укылышта кабул ителде.

Татарстандагы Кеше хокуклары буенча вәкаләтле вәкилгә 2016 елда мөрәҗәгать итүчеләр саны, 2015 ел белән чагыштырганда, 18 процентка арткан. Гомумән алганда, вәкаләтле вәкилгә 3549 мөрәҗәгать юлланган. Алдагы елда 2998 мөрәҗәгать теркәлгән булган. 

Бу хакта бүген Кеше хокуклары буенча вәкаләтле вәкил Сәрия Сабурская Татарстан Дәүләт Советының 25 нче утырышында хәбәр итте. 

Вәкаләтле вәкилгә юлланылган мөрәҗәгатьләрнең күбесе торак-коммуналь хуҗалык мәсьәләләре белән бәйле –651 мөрәҗәгать. Шулай ук социаль тәэмин ителү һәм социаль яклау буенча да мөрәҗәгатьләр шактый. 2016 елда аларның саны 427 булган. Хокук саклау органнары хезмәткәрләренә 334 кеше дәгъва белдергән.
Татарстан Дәүләт Советы Рәисе урынбасары, республиканың Журналистлар берлеге рәисе Римма Ратникова телетапшырулар буенча федераль конкурс комиссиясенә Татарстан Республикасы парламенты вәкиле итеп сайланды. Моңа кадәр әлеге вазыйфаны депутат, “Яңа гасыр” телерадиокомпаниясе генераль директоры Илшат Әминов башкарган иде. Әмма аның депутат та, телерадиокомпания җитәкчесе дә булуы комиссия вәкиле булырга хокук бирми. 

“Апрель аенда телетапшырулар буенча федераль конкурс комиссиясенең чираттагы утырышы була. Анда Татарстан Республикасының бөтен җирендә күрсәтелә торган телеканал сайлап алыначак. Конкурста “Яңа гасыр” телеканалы катнашырга гариза биргән иде. Әмма аның җитәкчесе Илшат Әминов берүк вакытта депутат та булганлыктан, комиссиядә вәкил вазыйфасын үти алмый”,– дип аңлатма бирде Татарстан парламенты башлыгы Фәрит Мөхәммәтшин.
● 16 февральдә Татарстан Республикасы Дәүләт Советы Рәисе Фәрит Мөхәммәтшин республиканың Минзәлә районына эшлекле сәфәр кылды. Визитның максаты - Татарстан Республикасы Дәүләт Советы Рәисенең районның 2016 елдагы социаль-икътисади үсеше нәтиҗәләре һәм 2017 елга билгеләнгән бурычлары буенча муниципаль район советы утырышында катнашу иде.

Утырыш алдыннан Фәрит Мөхәммәтшин берничә объектны карап чыккан. Алар арасында Россия һәм Европа базары өчен балаларга өй җиһазы җитештергән җирле мебель фабрикасы да бар. Предприятие директоры Дамир Каюмов кулланыла торган технологияләр һәм продукцияне онлайн алга җибәрү турында сөйләде. Шуннан соң Татарстан Дәүләт Советы башлыгы яңа гына капиталь ремонт ясалган гимназияне карап чыкты. 

Муниципаль берәмлек башлыгы Айдар Сәләхов утырышта: “Икътисади авырлыкларга карамастан, 2016 ел район өчен нәтиҗәле һәм уңышлы булды. Агроэшмәкәрлектән беркемнең дә китмәве куандыра. Елдан ел табыш күләме, фермерлар саны арта”, - дип искәртте. Районга республиканың югары уку йортларында белем алган фермерларның балалары кайтуын хәбәр итте. 

Районда язы чәчүгә әзерлек эшләренә инде керешкәннәр. Мондагы машина-трактор паркларының републиканың капиталь ремонт программасында катнашуы бу эштә зур булышлык күрсәткән. Муниципаль берәмлек җитәкчесе мөгезле эре терлекнең баш саны буенча да уңай динамика барлыгын искәртте. Шуңа карамастан, ул шәхси хуҗалыкларда сыерларның саны кимүен хәбәр итте. “Килограмм өчен сөтне 20 сумнан да кимрәк бәягә кабул итү мөмкин түгел дип саныйм”, - дип хәбәр итте Айдар Сәләхов. Ул авыл халкының сыерларны асраудан баш тартуында, ул моны төп сәбәпләрнең берсе дип атады. 

Минзәләнең төп проблемаларына район башлыгы инженер челтәрләрнең хәлен, ташландык сулар системасын һәм эчә торган суның сыйфатын атады. “Район коммуналь челтәрләрнең җитештерүчәнлек егәрлеге җәй айларында су белән берөзлексез тәэмин итеп торырга мөмкинлек бирми. Бу инженер җиһазларның тузуы белән бәйле”. 

Җитештерүчәлек фондалырын модернизацияләү һәм ремонтка район торак-коммуналь хуҗалыкларының акчасы юк. Системага дәүләт-шәхси партнерлык принцибы нигезендә шәхси инвестицияләрне җәлеп итү мәсьәләдән чыгу юлы була ала. 

Минзәләдә мәктәпләр җитмәүгә дә зарланалар. “Башлангыч сыйныфлардан 300 якын бала икенче сменада укырга мәҗбүр. Яңа мәктәп белән яңа балалар бакчасы Садак бистәсендә бик урынлы булыр иде”, - диде Айдар Сәләхов. 

Минзәлә Үзәк район хастаханәсе эшчәнлеге турында аның баш табибы чыгыш ясады. Бу уңайдан Фәрит Мөхәммәтшин район үзәгендә табибларның аз булуын искәртте: 10 мең эшләүчегә 12,5 белгеч. “Республикада күптән инде уртача күрсәткеч 10 мең эшләүчегә 20 белгеч тәшкил итә. Моннан тыш, табибларның әзерләнгәнлеге һәм эшчәнлекләренең квалификацион бәясе республиканың уртача күрсәткеченнән дә түбәнрәк”, - дип ризасызлыгын белдерде республиканың парламент башлыгы. Шул ук вакытта объектларны җиһазландыруга республика дистәләрчә миллион акча тоткан. 

Татарстан Республикасы Дәүләт Советы Рәисе Минзәлә халкының үзара салымына карата да активлыгы җитәрлек түгел дип саный. “Эшләмисез. Әгәр дә бу юнәлештә эш алып барылса, сезнең һәр авылда иң әһәмиятле мәсьәләләрне хәл итәргә акчагыз булыр иде”, - дип искәртте ул. Шулай итеп, халык җыйган һәрбер сумга республиканың бюджеттан 4 сум бирергә әзер булуын искә төшерде. 

Инициатив төркемнең Минзәлә районында дуңгыз үрчетү комплексын булдырмау турында мөрәҗәгатенә Фәрит Мөхәммәтшин экологик экспертиза һәм халык белән сөйләшүдән башка комплексны төзи башлау турында карар кабул ителмәячәк, дип белдерде. Ләкин Минзәләнең бик дотацияле район булуын искә төшерде. Шуңа күрә районга инвестицияләр җәлеп итү мәсьәләсенә бик җаваплы килергә кирәк. “Беркем дә үз кешеләрен агуларга теләми. Һәрбер район башлыгы инвестицияләр җәлеп итү мөмкинлекләрен эзли. Республика бушка диярлек сезгә мәктәпләр, спортзаллар һәм бассейннар төзеп бирде. Икътисади кризис шартларында сезне ничек итеп авыр хәлдә саклап калу турында уйларга кирәк. Без инвестицияләр эзләү, салым базасын киңәйтү бурычын куябыз”. 

Район советы утырышы традиция буенча муниципаль районның хезмәт алдынгыларын бүләкләү белән тәмамланды.

● 17 февральдә Татарстан Республикасы Дәүләт Советы Рәисе Фәрит Мөхәммәтшин Актаныш муниципаль районының 2016 елдагы социаль-икътисади үсеше нәтиҗәләре һәм 2017 елга билгеләнгән бурычларына багышланган утырышында катнашты.

Утырыш алдыннан Татарстан парламенты башлыгы районда төзелә торган сөт заводын карап чыккан. Аның территориясендә киләчәктә җирле товар җитештерүчеләрнең күзгәзмәсе оештырылачак. 

2015 елда районда уртача хезмәт хакы 107 процентка үсте, дип хәбәр иткән район башлыгы Фаил Камаев. Бу республика районнары арасында 12 күрсәткеч. Эшсезлек дәрәҗәсе 0,25 процент тәшкил итә. “Яхшы күрсәткечләр булуга карамастан, кайбер предприятиеләр түбән хезмәт хакын түләүне дәвам итә. Бу предприятие җитәкчеләренә хезмәт хакын райондагы уртача күрсәткечкә якынайтырга кирәк”, - дип искәрткән Фәрит Мөхәммәтшин. 

Шулай ук Фаил Камаев районның 2030 елга кадәр социаль-икътисади үсешенә карата үзенең программасы турында сөйләгән. Территорияләрнең күрсәткечләрен күтәрү турында планнарны хуплап, Татарстан Республикасы Дәүләт Советы Рәисе авылда яшәүчеләрне саклап калу мәсьәләсенә игътибар бирү әһәмияте турында искә төшергән. Татарстанда бу мәсьәләне хәл итүгә юнәлтелгән берничә программа эшләп килә. 

“Бу безнең халыкның иң әһәмиятле өлеше. Алар тел, гореф-гадәтләр сагында торучылар. Алар иҗтимагый тормышның нигезе”, - дип искәрткән Фәрит Мөхәммәтшин. Татарстан Республикасы парламенты башлыгы шулай ук закон инициативаларын күбрәк күрсәтергә чакырган. 

Татарстан Республикасы Дәүләт Советы Рәисе 22 апрель көнне Казанда Татарстан халыкларының III съезды үтәчәге турында сөйләде. Республикада 173 милләт яши һәм аларның һәрберсе үзенчәлекле, дигән Фәрит Мөхәммәтшин. “Без халыкларның тыныч һәм тату тормышта ничек яши алганнарын федераль югарылыкта күрсәтергә телибез. Халыклар дуслыгы – безнең төп байлык”, - дигән ул һәм Актаныш халкын Татарстан өчен әһәмиятле вакыйгада актив катнашырга чакырган.
● 20 февральдә Казанда Дәүләт Советы Рәисе, ТР волейбол федерациясе Президенты Фәрит Мөхәммәтшин катнашында Студентлар волейбол Лигасы йолдызлары матчы һәм республика волейбол федерациясе башкарма комитетының киңәйтелгән утырышы булды. 

Чараны ачу тантанасында Фәрит Мөхәммәтшин спортчыларга уңышлар теләде, җанатарларны активрак булырга чакырды. «Россиянең башка төбәкләре белән чагыштырып караганда Татарстанда һәм Казанда студентларга спорт белән шөгыльләнү өчен шартлар күбрәк тудырылган. Волейбол уйныйбыз икән, сәламәтлегебез дә ныграк, укуыбыз да яхшырак булачак», - диде парламент башлыгы. 

Аннан соң Татарстан Республикасы волейбол федерациясе башкарма комитетының киңәйтелгән утырышы булды. Дәүләт Советы Рәисе югары уку йортлары ректорлары алдында студентлар арасында волейболны популяр спорт төре итү бурычын куйды. «Татарстан күп еллар рәттән ирләр һәм хатын-кызлар лигасында Европа һәм Россия чемпионнары булалар. Татарстан Республикасы Президенты гел искәртеп тора, хоккей, футбол, басккетбол белән чагыштырганда волейболга артык күп чыгымнар таләп ителми. Махсус җиһазлар, җайланмалар да кирәкми. Студентларны волейбол уенына җәлеп итәбез икән, аларның буш вакытлары файдалы һәм күңелле үтәчәк”, - диде Фәрит Мөхәммәтшин. 

Шулай ук Дәүләт Советы Рәисе студентлар яши торган тирәдә волейбол уйнау урыннары булдыру кирәклеген әйтте. “ Моның өчен ике багана белән махсус челтәр генә кирәк. Ике КАМАЗ ком китертеп җәйдерсәгез, җиһазлар белән без булышырга әзер», − диде Фәрит Мөхәммәтшин ректорларга.

● 21 февральдә ТР Дәүләт Советы Рәисе Фәрит Мөхәммәтшин Әгерҗе районында эш сәфәрендә булды. Иң элек ул Л. Айтуганов исемендәге Мәдәният сараен, җирле җитештерүчеләрнең товарлар күргәзмәсен карады. Аннары парламент башлыгы район Советы утырышнда катнашты. Анда Әгерҗе районы башлыгы Валерий Макаров 2016 ел йомгаклары белән таныштырды һәм 2017 елга ниятләнгән эш-гамәлләр хакында сөйләде. 

Әгерҗедәге эш сәфәрен Фәрит Мөхәммәтшин узган елда республика программасы нигезендә төзелгән Л. Айтуганов исемендәге Мәдәният сараен караудан башлады. Ул әлеге мәдәният учагында эшләп килүче “Мирас” фольклор ансамбле җырчылары белән аралашты. “Районыбыз мәркәзебез Казаннан шактый еракта булуга кармастан, безне еш кына республика күләмендә уздырыла торган бәйгеләргә, бәйрәмнәргә чакыралар. Һәрдаим үзебезгә игътибар тоябыз”− дип артистлар үзләренең эшчәнлекләрен бәян итте. 

Аннан соң Фәрит Мөхәммәтшин район Мәдәният йортында урнаштырылган товарлар күргәзмәсен карады. Анда җирле җитештерүчеләрнең товарлары куелган иде. Терси авылында эшләп килүче “Авылдаш” крестьян-фермер хуҗалыгы башлыгы Равил Харисов үзенең сөт җыю һәм сөт ризыклары эшкәртү белән шөгыльләнүен әйтеп, парламент башлыгына продукция җитештерү күләмен арттыруда килеп чыккан кыенлыклар турында сөйләде. “Киңәю өчен шактый күп финанслар кирәк. Агрофирма булдыру өчен шулкадәр акчаны бер генә банк та бирми”, - диде ул. Бу уңайдан Фәрит Мөхәммәтшин республикада авыл предприятиеләренә ярдәм итү максатыннан махсус программалар булдырылуын әйтте һәм чарада катнашучы Авыл хуҗалыгы һәм азык-төлек министры урынбасары Нәҗип Хаҗиповка фермер күтәргән мәсьәльне хәл итү юлларын эзләргә кушты. 

Район Советы утырышында ясаган чыгышында Валерий Макаров авыл хуҗалыгы тармагының район икътисадында әйдәп баручы икәнлегенә басым ясады. Бу тармакка җитештергән товарның 24% туры килә. Кертелгән инвестицияләр күләме буенча беренче баскычта тора. 2 мең 600 башка исәпләнгән югары технологияле сөт җитештерү комплексы төзелеше тәмамланып килә. 

«Халыкны авария хәлендәге торактан күчерү иң кискен мәсьәлә булып тора иде. Без бу нисбәттән республика программасын тулысынча үтәдек. 21 барактан 150 гаилә күчерелде”, - дип хисап ясады район башлыгы. Бу нисбәттән күпфатирлы алты йорт төзелгән. 

Валерий Макаров районның “авырткан җирләренә” дә кагылып узды. Искергән җитештерү предприятиеләрен яңартуга һәм яңаларын төзүгә инвестицияләр җәлеп итү эше шактый авыр бара. “Югары сыйфатлы балчык маясы булуга карамастан, төзелеш материаллары заводы эшләми тора. Инвесторларга яңа җитештерү мәйданы булдыру өчен авылларда һәм шәһәрдә инженер инфраструктуралары белән җиһазландырылган 10 буш урын булдырылды”, − диде Әгерҗе районы башлыгы. 

Дәүләт Советы Рәисе Фәрит Мөхәммәтшин үз чыгышында узган ел район үсешендә уңай динамика булуын билгеләп үтте. Әгерҗе районы игътибардан читтә түгел, ул күпчелек программаларда актив катнаша, диде ул. Парламент башлыгы «президент» программаларын тормышка ашыруда җирле подрядчикларны күбрәк җәлеп итәргә киңәш бирде. 

Фәрит Мөхәммәтшин республикада экология мәсьәләләрен хәл итү юнәлешендә эш башлануын әйтте. “Әгерҗе экологик яктан шактый имин төбәкләрдән санала, әмма каты көнкүреш калдыклары белән эшләү мәсьәләсендә тискәре фактлар бар, бу якка игътибарны арттырсагыз иде”, - дип мөрәҗәгать итте Дәүләт Советы Рәисе район башлыгына. 

Моннан тыш, парламент башлыгы районның аграр секторында хезмәт хакының түбән булуына һәм гомер озынлыгының республика күрсәткеченнән түбән булуына игътибарны җәлеп итте. “Район халкының авыру сәбәпләрен анализлагыз”, - диде ул район хастаханәсенең баш табибына. 

Фәрит Мөхәммәтшин районга яңа бурычларны хәл итәр өчен республика программаларында күбрәк катнашырга, халыкның активлыгын арттырырга кирәк дигән фикердә. “Эшкуарлар санын арттырыгыз, яңа эшкә алынучыларга төрле яклап ярдәм күрсәтегез,” – диде Дәүләт Советы Рәисе район башлыгына.

● 21 февральдә Казан федераль университетының Лев Толстой исемендәге Филология һәм мәдәниятара багланышлар институтында Халыкара туган тел көне уңаеннан Татарстанның халык шагыйре, Дәүләт Советы депутаты Разил Вәлиевнең 70 яшьлек юбилеена багышлап, әдәби-музыкаль кичә уздырылды. Анда Татарстанның Дәүләт Советы Рәисе урынбасары Римма Ратникова, КФУ ректоры Илшат Гафуров, тел һәм әдәбият белгечләре, юбилярның каләмдәшләре – республиканың танылган шагыйрь һәм язучылары катнашты. 

Казан федераль университеты ректоры Илшат Гафуров юбилярга изге теләкләрен җиткереп, аның халыкка тагын озак еллар хезмәт итүен теләде. “Безнең университетка да ешрак килегез. Бөтен студентлар – сезнең оныкларыгыз, чөнки сез алар белән очрашып торасыз”, - дип мөрәҗәгать итте ул. Илшат Гафуров Разил Вәлиевкә истәлеккә көмеш кул сәгате бүләк итте. Шагыйрь үзе дә бүләксез килмәгән. Кунак ашы –кара-каршы дип, ул Илшат Гафуровка китапларын тапшырды.

Татарстан парламенты рәисе урынбасары Римма Ратникова Разил Вәлиевнең юбилее инде икенче ай билгеләп үтелүен шәрехләде һәм аның туган көне 4нче гыйнвар булуын искәртте. “Бу шулай булырга да тиеш, чөнки Разил Исмәгыйлевич кебек шәхесләр бармак белән генә санарлык”, - диде. Ул мондый шәхесләр белән очрашуларның яшьләр өчен әһәмиятле булуын билгеләп узды. “Без журналистлар да аны бик якын итәбез. Ул журналистларның журналисты, ата журналист дисәк тә дөрес булыр, чөнки аның публицистикасы, телевидениедәге тапшырулары әллә ничә журналистның иҗатына торырлык”, - ди ул. 

Парламенттагы эшчәнлегенә килгәндә, Римма Ратникова Разил Вәлиевнең Мәгариф, мәдәният, фән һәм милли мәсьәләләр комитетын җитәкләгәнен искәртте. “Бу проблемаларны аннан да яхшы белгән кеше юк. Балаларга укытырга тырышабыз, ә депутатлар татар телен үзләре дә белеп бетерми. Үзебез дә татар телендә камил сөйләшергә тырышырга тиешбез. Булдырасыңмы, юкмы, оялмыйча сөйләшергә кирәк шул. Сөйләшмәсәң, бу каршылыкны җиңеп булмый. Разил Исмәгыйлевич безне шуңа өйрәтә”, - диде. 

Алга таба котлау өчен сәхнәгә Татарстанның Язучылар берлеге рәисе Данил Салихов күтәрелде. “Син тугач, Исмәгыйль абый матчасына бишек аскандыр, Таһирә апа җырлый-җырлый, Тукай телендә тибрәткәндер. Шул вакытта “балам, халыкныкы булсаң иде” дип уйлагандыр. Аның бу сүзләре чынлап та тормышка ашты. Син бүген Ташлыкныкы гына да, Түбән Каманыкы, Татарстанныкы гына да түгел, син безнең Рәсәй егете. Син дөньяга мәгълүм кеше. Язучылар берлегендә нинди генә авырлыклар килеп туганда да, синең алдыңа килеп тезләнәбез, синнән сорыйбыз. Сез Туфан абый белән икәү идегез, ә хәзер бүген бу йөкне берүзегез тартасыз. Без сезгә олы рәхмәтлебез”, - дип мөрәҗәгать итте.

Күренекле шагыйрь Рәдиф Гаташ тәбрикләвендә Разил Вәлиев белән охшашлыгы китапны нык сөюдә булуын әйтте. “Син безнең бөек китап укучы, китапны яклаучы. Китапханә тудырырга, республикада яңа китапханә салынсын дип йөргән иң зур эшмәкәребез. Дөньяда бер үк вакытта әдип, шагыйрь, китапханәче дә булган берничә генә шәхес бар. Син татарның иң затлы,зыялы шәхесләренең берсе”, - диде. 

Казан федераль университеты профессоры Фоат Галимуллин да юбилярның киңкырлы шәхес булуын үз сүзләре белән җөпләде. “Разил Вәлиев язучымы ул, шагыйрьме, публицистмы, дәүләт эшлеклесеме – моны аерып кына әйтү шактый кыен. Ул бөтенесен үзендә гәүдәләндергән кеше. Татар дәүләчелегендә мондый шәхесләр һәрвакыт алгы планда, әйдәүче булганнар. Разил Исмәгыйль улы шундый шәхесләрнең берсе”, - диде. Фоат Галимуллин. Ул Разил Вәлиевнең туган җиренә кылган игелекле эшләренә тукталды. “Аның иң беренче саваплы эше – туган авылы Ташлыкта китапханә төзү. Аннан соң үз авылында мәчет төзетеп, изге аебызны күтәргән кеше. Шушындый эшләр башкарган кеше туган авылы өчен генә түгел, тулаем, милләтебез, халкыбыз өчен дә игелекле, хөрмәткә лаек шәхес. Татар китабын дөнья мәйданына чыгаруда Разил Исмәгыйль улының роле бик зур булды”, - диде ул. 

Кичәдә Филология һәм мәдәниятара багланышлар институтының “Яшьлек”, “Казаным” бию ансамбльләре чыгыш ясады. Институтның “Әллүки” әдәби иҗат берләшмәсе вәкилләре шагыйрьнең проза һәм шигъриятеннән өзекләр тәкъдим итте.

● 22 февральдә Татарстан Республикасы Дәүләт Советы рәисе Фәрит Мөхәммәтшин бүген Әлмәт районында булып, район активы белән очрашты һәм коммуналь техника күргәзмәсе белән танышты. Парламент җитәкчесе шулай ук район советы утырышында да катнашты. Район башлыгы Айрат Хәйруллинның узган ел йомгаклары һәм 2017 елга билгеләнгән бурычлар белән чыгышы тыңланды.

Районда 2016 елда урамнарны җыештыру өчен заманча эргономик техника сатып алынган. Каты көнкүреш калдыкларын селектив җыю булдырылган, бу калдыкларның полигоннарда чамасыз артуын юл куймый, шулай ук бу өлкәдә бюджет чыгымнарын да киметә. 

Район икътисады структурасында нефть сәнәгате 81,4 процентны алып тора. 2016 елда шактый гына инвестиция проектлары тормышка ашырылган. Фәрит Мөхәммәтшин Әлмәтнең районнар арасындагы рейтингта Казаннаң соң икенче урынны саклап кала алуын билгеләп үтте. 

Фәрит Мөхәммәтшин сүзләренчә, районда тәүлеклек савым 37 тонна булганлыктан кичекмәстән биредә сөт заводы төзергә кирәк. 

«Сөтне районнан читкә чыгару – нефтьчеләр үзвакытында чималны читкә сатып, шул ук вакытта нефть эшкәртү заводы төзү кирәклеген әйтү белән бер. Эшкәртелгән сөт, нефть кебек үк, берничә тапкыр кыйбат сатыла. Нинди генә очракта да биредә сөт эшкәртү цехы булырга тиеш», − дип мөрәҗәгать итте парламент башлыгы район җитәкчелегенә. 

«Әлмәттә сөт заводын япканнар иде, без бу турыда эзләнәбез инде. Иртәме, соңмы, Әлмәттә сөт эшкәртү булачак», − дип ышандырды район башлыгы.
Көннең икенче яртысында Дәүләт Советы Рәисе Фәрит Мөхәммәтшин Сарман районында булды. Ул муниципалитетның 2016 ел социаль-икътисади үсеше йомгаклары һәм 2017 елга бурычлар буенча совет утырышында катнашты.

Район башлыгы Фәрит Хөснуллин Сарман районының икътисад секторларын киңәйтүгә йөз тотыун җиткерде. 2016 ел рейтингында республика районнары арасында 2015 ел белән чагыштырганда дүрт баскычка күтәрелеп, 14нче урынга чыгуын билгеләп үтте. 

Сарман районына табибларны эшкә тарту максатыннан биш табибка фатир бирелгән, хастаханә мәйданында 24 фатирлы торак йорт төзү ниятләнелә. 

Фәрит Мөхәммәтшин район җитәкчелеген булган потенциалны актив җәелдерергә чакырды. «Узган ел көз нәрсәләр буенча эшләргә кирәклеген җиткергән идек. Хәзер без сезгә канәгатьләнерлек дигән билге куябыз, “яхшы” яки “бик яхшы” билгеләре өчен булган резервны җәелдерергә кирәк», −диде ул. 

Дәүләт Советы рәисе Сарман районының мәгариф өлкәсендә 42нче урында булуыннан канәгатьсезлек белдерде. «Сарман районының мәгарифенә «кызыл» зонадан китәргә кирәк. Бу мәсьәләгә әйләнеп кайтачакбыз», − дип йомгаклады ул.

● 27 февральдә Татарстан Дәүләт Советы Рәисе Фәрит Мөхәммәтшин Федераль Җыен депутатлары һәм Федерация Советы вәкилләре белән очрашты. “Казаньоргсинтез” оешмасы базасында үткәрелгән чара депутатлар белән Татарстанның элемтәләрен ныгыту, республика үсеше өчен аларның мөмкинлекләрен файдалану максатыннан оештырыла. 

“Узан ел без федераль бюджеттан 70 млрд сумнан артык акча җәлеп итә алдык. Бүген Федераль Җыен депутатлары һәм Федерация Советы вәкилләре эшләгән эшләренә хисап тотып, барлык юнәлешләр буенча мәгълүмат бирелде. Беренче кварталда эшли башлый торган дәүләт программаларына без әзер булырга тиеш”, - диде Фәрит Мөхәммәтшин. 

Парламент Рәисе сүзләренчә, Федераль Үзәктән җәлеп ителгән финанслар 50 ләп юнәлештә тотылган. Аларның күпчелеге авыл хуҗалыгына ярдәм итү, эшмәкәрләргә булышу, юл хуҗалыгы өлкәләрендә файдаланылды, дип аңлатма бирде Фәрит Мөхәммәтшин. 

Мәгълүм булганча, 2016 елда федераль бюджеттан бүленгән акчалар күләме 71,8 млрд сум, 2015 елда исә 75,6 млрд сум булган. Быел Татарстан 47,8 млрд сумга дәгъва кыла. 

“Сумманың кимүе — кайбер дәүләт программаларының туктатылуы, кайберләренә бүлеп бирелә торган акчаларның күләме кимү белән бәйле. Моңа карамастан, Дәүләт Думасы депутатларына һәм министрлыкларга һәр дәүләт программасында катнашу бурычы куела”, - диде Фәрит Мөхәммәтшин.
Быел “Президент” программаларының 35 се дә гамәлгә ашырылган. Социаль мәсьәләләрне хәл итү өчен 2016 елда бюджеттан барлыгы 11 млрд сум акча юнәлдерелгән.Бу хакта бүген Россия Федерациясе Федераль Җыен депутатлары, Федерация Советы әгъзалары белән очрашу барышында ТР Дәүләт Советы Рәисе Фәрит Мөхәммәтшин белдерде. 

Билгеле булган кыенлыкларга карамастан, Татарстан регоиннар арасында көндәшлекне саклап кала алды. Монда Федераль Җыен депутатлары өлеше дә зур. Безнең мөнәсәбәтләрнең нәтиҗәсе турыдан-туры республика үсешенә йогынты ясый”, - диде ул. 

Татарстан икътисад министры Артем Здунов сүзләренә караганда, быел Татарстан Федераль бюджеттан 47,8 млрд сум күләмендә ярдәмгә дәгъва кыла. Расланган лимит күләме исә 39,5 млрд сум. 

2016 елда Татарстан 21 дәүләт программасында һәм 14 федераль максатчан программада катнашырга гариза биргән. (Россиядә барлыгы 42 программа гамәлгә ашырыла). Программалар кысаларында дәгъва кылына торган акча күләме 40,1 млрд сум тәшкил итә. Шуларның 32,6 млрд сум лимиты расланган. 

Финансларның күп өлеше авыл хуҗалыгы үсешенә тотылачак. Бу уртача 7,7 млрд сум. Шулай ук транспорт системасын үстерүгә 7,3 млрд сум, социаль ярдәмгә 5,1 млрд сум, сәламәтлек саклауга 2 млрд сум, гражданнарны уңайлы торак һәм коммуналь хезмәтләр белән тәэмин итүгә 1,9 млрд сум акча юнәлдерү ниятләнә.

● 28 февральдә Дәүләт Советы Рәисе Фәрит Мөхәммәтшин эш сәфәре белән Кукмарада булып, үзәк район хастаханәсен, җирле товар җитештерүчеләр күргәзмәсен карады һәм муниципалитетның 2016 ел социаль-икътисади үсеше йомгаклары һәм 2017 елга бурычлар буенча район советы утырышында катнашты. 

Фәрит Мөхәммәтшинның Кукмарага эш сәфәре үзәк район хастаханәсе белән танышудан башланды. Күптән түгел хирургия бүлегендә 40 миллион сумлык капиталь ремонт ясалган. Хастаханәнең баш табибы Равил Хәлиев әйтүенчә, дәвалау учреждениесе табиблар белән тулысынча тәэмин ителгән. Түләүле хезмәтләр күрсәтү нәтиҗәсендә табибларның эш хакын күтәрү мөмкинлеге барлыкка килгән. 

Аннары Фәрит Мөхәммәтшин җирле товар җитештерүчеләр күргәзмәсе белән танышты. Кукмара итек басу комбинаты директоры Дәүләт Советы Рәисенә продукциянең яңа төрен тәкъдим итте. Аны җитештерү өчен 10 миллион сумга җиһазлар сатып алынган. Бүген комбинатта 500дән артык кеше хезмәт куя. 

Район Советы утырышында Кукмара районының 2016 елгы социаль-икътисади үсешенә нәтиҗә ясалды. Район башлыгы Сергей Димитриев үз чыгышында билгеләп үткәнчә, былтыр җирле үзидарә органнары эшчәнлеге халыкның тормыш дәрәҗәсен арттыруга, иҗтимагый багланышларны стабильләштерүгә юнәлтелгән. 

“2017 елда район җитәкчелеге “Кукмор” сәнәгать паркын үстерү белән ныклап шөгыльләнәчәк. Аның белән читтәге инвесторлар гына түгел, үзебезнең эшмәкәрләр дә кызыксынды”, – диде Сергей Димитриев. Өч ел эчендә паркны төзүгә 300 млн сум тотылган. 

Парламент башлыгы да, район икътисадын сәнәгать мәйданчыклары аша үстерергә кирәк, дип белдерде. Моның өчен эре җитештерүчеләрне җәлеп итү сорала. 

Утырыш эшендә  Дәүләт Советы Рәисе урынбасары Римма Ратникова,  Татарстанның муниципаль берәмлекләр советы рәисе Минсәгыйть Шакиров катнаштылар.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

